
Job 

1 
Prolooch 

1 Der wie ris in man yn it lân Oes, dy’t Job hiet. It wie in man sûnder lek of brek. Hy wie 
oprjocht, hie ûntsach foar God en mijde it kwea. 2 Hy krige sȃn soannen en trije dochters. 3 Syn 
besit bestie út sântûzen skiep, trijetûzen kamielen, fiifhȗndert span kofee, fiifhûndert ezelinnen 
en withoefolle tsjinners. Hy wie de foarnaamste man fan it Easten. 4 Syn soannen hiene as wenst 
om om beurten elk oan hûs in feest te jaan en se nûgen dan har trije susters út om mei har te 
iten en te drinken. 5 As sa’n feest foarby wie, liet Job har komme en suvere har. Hy kaam der dan 
moarns betiid ôf en brocht foar har allegearre in brânoffer. Want Job sei: ‘Miskien hawwe myn 
bern ferkeard dien en God yn har hert útsegene.’ Sa die Job hieltyd wer. 

6 Op in dei kamen de himelbewenners by de HEAR om har opwachting te meitsjen. De 
oankleier kaam ek yn har fermidden. 7 De HEAR sei tsjin ’e oankleier: ‘Wêr komsto wei?’ De 
oankleier antwurde de HEAR: ‘Ik haw omswalke en omtoarke op ’e ierde.’ 8 De HEAR frege de 
oankleier: ‘Hast myn tsjinstfeint Job ek achtslein? Der is gjinien op ierde lykas him. Hy is in man 
sûnder lek of brek. Hy is oprjocht, hat ûntsach foar God en mijt it kwea.’ 9 De oankleier 
antwurde de HEAR: ‘Is it sûnder reden dat Job ȗntsach hat foar God? 10 Hawwe jo net sels him, 
syn hûs en alles wat sines is, ôfskerme? Jo hawwe it wurk fan syn hannen seinige. Syn besit hat 
him útwreide yn it lȃn. 11 Mar stek jo hȃn ris út en taast alles oan wat er hat. Sil er jo dan net yn 
it gesicht útsegenje?’ 12 Doe sei de HEAR tsjin ’e oankleier: ‘Sjoch, alles wat er hat, is yn dyn 
macht. Allinne nei himsels meist dyn hân net útstekke.’ Doe gie de oankleier fuort. 

13 Op in dei, wylst syn soannen en dochters ieten en wyn dronken yn it hûs fan har ȃldste 
broer, 14 kaam der in boade by Job en sei: ‘De kij wiene oan it ploegjen en de ezelinnen weiden 
dêr tichteby, 15 doe’t de Sabeeërs oanfoelen en se meinamen. Hja makken de feinten ôf mei it 
swurd. Ik bin as iennige ûntkommen om it jo te melden.’ 16 Dy wie noch net útpraat, of in 
oarenien kaam om te sizzen: ‘In Godsfjoer kaam del út ’e himel, ferbrânde de skiep en de 
feinten, en fertarde se. Ik bin as iennige ûntkommen om it jo te melden.’ 17 Dy wie noch net 
útpraat, of in oarenien kaam om te sizzen: ‘De Chaldeeën stelden trije groepen op, oerfoelen de 
kamielen en namen se mei. Hja makken de feinten ôf mei it swurd. Ik bin as iennige ûntkommen 
om it jo te melden.’ 18 Dy wie noch net útpraat, of in oarenien kaam om te sizzen: ‘Wylst jo 
soannen en dochters ieten en wyn dronken yn it hûs fan har ȃldste broer, 19 kaam der ynienen in 
krêftige wynpûst út ’e woestyn wei en griep de fjouwer hoeken fan it hûs. It stoarte yn op it 
jongfolk en se stoaren. Ik bin as iennige ûntkommen om it jo te melden.’ 20 Doe gie Job oerein, 



skuorde syn boppekleed, skearde him it hier fan ’e holle, foel oer de grûn en bûgde him del. 
21 Hy sei: 

‘Neaken bin ik út ’e skurte fan ús mem kommen, 
neaken gean ik werom. 
De HEAR hat jûn, de HEAR hat nommen, 
de namme fan ’e HEAR moat seinige wurde!’ 

22 Noch hieltyd die Job neat ferkeards en joech God neat ûnfoechs nei. 

2 
1 Op in dei kamen de himelbewenners by de HEAR om har opwachting te meitsjen. De 

oankleier kaam ek yn har fermidden om by de HEAR syn opwachting te meitsjen. 2 De HEAR sei 
tsjin ’e oankleier: ‘Wêr komsto wei?’ De oankleier antwurde de HEAR: ‘Ik haw omswalke en 
omtoarke op ’e ierde.’ 3 De HEAR sei tsjin ’e oankleier: ‘Hast myn tsjinstfeint Job ek achtslein? 
Der is gjinien op ierde lykas him. Hy is in man sûnder lek of brek. Hy is oprjocht, hat ûntsach foar 
God en mijt it kwea. Hy bliuwt ynteger, hoewol’tst my tsjin him opset hast om him sûnder reden 
yn it ferdjer te stoarten.’ 4 Dêrop antwurde de oankleier de HEAR: ‘Hûd foar hûd. Alles wat in 
minske hat, soe er oerhawwe foar syn libben. 5 Mar stek jo hȃn ris út en taast syn bonken en 
fleis oan. Sil er jo dan net yn it gesicht útsegenje?’ 6 De HEAR sei tsjin ’e oankleier: ‘Sjoch, hy is 
yn dyn macht, mar bliuw fan syn libben ôf.’ 7 Doe gie de oankleier fuort en sloech Job mei 
slimme swolms fan syn fuotsoallen oant syn krún. 8 Hy naam in potdiggel en skrabbe him 
dêrmei, wylst er midden yn ’e jiske siet. 9 Syn frou sei tsjin him: ‘Bliuwst noch hieltyd dy man 
sûnder lek of brek? Segenje God dochs út en stjer!’ 10 Hy sei tsjin har: ‘Do praatst sa’t in 
healwizeling praat. Soene wy it goede fan God oannimme, mar it kweade net?’ Noch hieltyd 
kaam der Job gjin ferkeard wurd oer de lippen. 

11 Doe’t trije freonen fan Job – de Temanyt Elifaz, de Sûchyt Bildad en de Naämatyt Sofar – 
hearden fan al it ûnheil dat him troffen hie, kaam elk út syn wenplak wei. Hja troffen inoar en 
giene nei him ta om har meilibjen te betsjûgjen en him te treasten. 12 Doe’t se him út de fierte 
wei seagen, koene se him net werom. Lûd gûlden se. Elk skuorde syn boppekleed. Hja smieten 
stof omheech dat op har hollen delkaam. 13 Sân dagen en sân nachten sieten se by him op ’e 
grûn. Gjinien sei in wurd tsjin him, om’t se seagen hoe grut oft syn lijen wie. 

3 
Job freget wêrom 

 
1 Dêrnei die Job de mûle iepen en ferflokte syn bertedei. 
2 Hy sei: 

 
3 ‘De dei dat ik berne waard moat fergean, 
ek de nacht dy’t sei: “In jonge is ûntfongen.” 
4 Lit dy dei tsjuster wêze, 
lit God yn ’e himel him der net drok om meitsje, 
lit der gjin ljochtglâns oer skine. 
5 Lit it roetswarte tsjuster him opeaskje, 



lit in wolketek him bedekke, 
lit de fertsjusteringen fan ’e dei by him de skrik deryn jeie. 
6 Dy nacht – lit it tsjuster him weinimme, 
dat er net ta de dagen fan it jier rekkene wurdt, 
dat er gjin plak yn ’e rige fan moannen kriget. 
7 Ja, lit dy nacht ûnfruchtber wêze, 
lit der gjin jubel yn opklinke. 
8 Lit de ferflokkers fan ’e dei him ferflokke, 
hja, dy’t betûft binne yn it narjen fan ’e Leviatan. 
9 Lit de stjerren fan syn moarnsskimer fertsjustere wurde, 
dat er wachtet op ljocht, mar it komt net, 
dat er de eachopslach fan ’e dageread net sjocht – 
10 om’t hy de doarren fan ’e skurte fan ús mem net sletten hat 
en swierrichheid net foar myn eagen ferburgen hat. 

 
11 Wêrom bin ik net by de berte ferstoarn, 
doe’t ik út ’e memmeskurte kaam, net weirekke? 
12 Wêrom hawwe knibbels my opwachte, 
wêrom boarsten, sadat ik sûgje koe? 
13 Ja, dan hie ik my no deljûn en stil west, 
ik hie slept; dan hie ik rêst hân, 
14 yn it selskip fan keningen en riedshearen fan ’e ierde, 
dy’t ruïnen foar harsels wer opbouden, 
15 of fan machtigen dy’t goud hiene 
en har huzen mei sulver follen. 
16 Of wêrom wie ik net as in misberte dy’t weistoppe wurdt, 
as berntsjes dy’t it ljocht net sjoen hawwe? 
17 Dêr binne kweadoggers mei har fratsen opholden, 
dêr rêste de lju dy’t oan ’e ein fan har krêften binne. 
18 Finzenen binne dêr feilich mei-inoar, 
se hearre de stim fan ’e driuwer net. 
19 Lyts en grut binne dêr, 
de slaaf is dêr frij fan syn master. 

 
20 Wêrom jout er ellindigen it ljocht, 
libben oan har dy’t yn har wêzen ferbittere binne? 
21 Se wachtsje op ’e dea, mar dy komt net, 
ek al sochten se om him, mear as om skatten. 
22 Sokken binne optein, se kinne it wol útjubelje, 
se meitsje har bliid wannear’t se in grêf fûn hawwe. 
23 Wêrom jout God it ljocht oan ien waans wei ferburgen is, 
as er it om him hinne tichtset hat? 
24 Ja, myn fertriet is no myn brea, 
myn klachten streame as wetter, 



25 want dêr’t ik benaud foar wie, kaam my oer, 
dêr’t ik bang foar wie, hat my troffen. 
26 Ik haw gjin frede en bin net kalm, 
ik haw gjin rêst – ûnrêst is oer my kommen.’ 

4 
Elifaz syn earste rede 

 
1 Doe naam Elifaz, de Temanyt, it wurd. Hy sei: 

 
2 ‘As men besiket wat tsjin dy te sizzen, soest der wol oer kinne? 
Mar wa soe de wurden ynhâlde kinne? 
3 Tink derom, do hast in soad minsken warskôge, 
sloppe hannen makkest sterk, 
4 dyn wurden helpe wa’t stroffelje, oerein, 
knikkende knibbels joust krêft. 
5 Mar no’t it oan dy takomt, kinst der net oer, 
no it dysels rekket, bist ferbjustere. 
6 Fertroust net op dyn ûntsach, 
jout dyn yntegere libbenswannel dy gjin hoop? 
7 Betink dochs ris, wa is ea ûnskuldich omkommen 
en wêr binne oprjochten weifage? 
8 Sa’t ik sjoen haw: wa’t ûnrjocht ploegje 
en muoite siedzje, dy rispje it, 
9 troch God syn azem komme se om, 
troch in fleach fan syn lilkens geane se teloar. 
10 De liuw brinzget, de liuwewelp lit fan him hearre, 
mar de tosken fan ’e jonge liuw binne ôfbrutsen, 
11 in liuw komt om sûnder proai 
en de jongen fan ’e liuwinne wurde útinoar dreaun. 

 
12 In sizzen kaam yn ’t geheim op my ta, 
myn ear fong in flústerjen dêrfan op, 
13 yn prakkesaasjes troch nachtlike fisjoenen 
as minsken yn in djippe sliep falle. 
14 Panyk oerfoel my, en huver, 
it liet al myn bonken trilje. 
15 In wynfleach glied my oer it gesicht, 
it hier op myn lea kaam rjochtoerein. 
16 Hy bleau stean, mar ik koe syn foarkommen net ûnderskiede, 
der wie in stal foar myn eagen, 
kalmte – doe hearde ik in stim sizzen: 

 



17 “Kin in minske rjochtfeardich wêze foar God oer? 
Kin ien suver wêze foar syn Makker oer? 
18 As hy syn tsjinners al net fertrout 
en by syn boaden dwaling bespeurt, 
19 hoefolleste mear net by lju dy’t yn liemen huzen wenje, 
mei har fûnemint yn it stof, 
se wurde fermoarzele as in mot. 
20 Fan ’e moarntiid oant de jûn ta wurde se fermeald, 
ûngemurken komme se foar altyd om. 
21 Wurdt net de koarde fan ’e tinte by har derút skuord? 
Se stjerre sûnder wiisheid.” 

5 
1 Rop dan, is der wol ien dy’t dy antwurdet? 
Wa yn ’e himel silst dy ta rjochtsje? 
2 Wat oars, argewaasje docht in healwizeling dea, 
jaloerskens lit in ûnnoazelsma stjerre. 
3 Ik haw sels ris sjoen hoe’t in dwaas man woartel skeat, 
mar ynienen ferwinske ik syn hûs. 
4 Syn bern krigen ommers alhiel gjin help, 
se waarden yn ’e poarte fermoarzele – gjinien dy’t har stipe. 
5 In hongerlijer iet syn risping, 
hy helle it oant út ’e stikels wei, 
albegearen longerje nei har besit. 
6 It is ommers sa dat ûnheil net út it stof fuortkomt 
en muoite net samar út ’e grûn sprút. 
7 Nee, in minske is berne foar muoite, 
krektlyk as fonken út it fjoer omheech spatte. 

 
8 Mar ik soe it by God sykje, 
oan God soe ik myn saak foarlizze. 
9 Hy is it dy’t grutte, ûnneigeanbere dingen docht, 
syn wûnderdieden binne ûntelber. 
10 Hy jout rein op ’e ierde, 
hy stjoert wetter oer it fjild. 
11 Hy tilt de lytsen ta hege steat, 
dy’t treurje, wurde der wer boppe-op holpen. 
12 Hy is it dy’t de plannen fan smjunten mislearje lit, 
wat se by de ein hawwe, slagget har net. 
13 Hy fangt wizen yn har snoadens, 
it is gau dien mei it plan fan slûchslimmen. 
14 Oerdeis stuitsje se op it tsjuster, 
middeis taaste se om har hinne as wie it nacht. 
15 Mar wilens rêdt er in earm minske fan har skerpe tonge 



en út ’e greep fan machtigen. 
16 Der is hoop foar de warleaze, 
it ûnrjocht kin him de mûle mar hâlde. 

 
17 Gelokkich is in minske as er troch God teplak set wurdt, 
do meist de bestraffing fan ’e Almachtige dêrom net ôfwize! 
18 Want hy docht immen wol sear, mar ferbynt ek, 
hy ferwûnet immen, mar syn hannen meitsje ek better. 
19 Seis kear sil er dy rêde út gefaar, 
de sânde kear sil it kwea dy net reitsje. 
20 By hongersneed rêdt er dy ommers fan ’e dea, 
yn oarlochstiid fan ’e driging fan it swurd. 
21 Foar de gisel fan ’e tonge bisto feilich, 
do hoechst net bang te wêzen foar geweld as it komt. 
22 Om geweld en honger silsto laitsje, 
foar de wylde bisten op ’e ierde hoechst net bang te wêzen, 
23 want mei de stiennen op it fjild hasto in ferbûn, 
de wylde bisten op it lân libje yn frede mei dy. 
24 Do silst ynsjen datst yn frede libje kinst, 
do silst dyn hûs ynspektearje en neat misse. 
25 Do silst meimeitsje dat dyn neiteam machtich yn tal is, 
dyn bern en bernsbern as it grien op ’e ierde. 
26 Do silst âld, mar net oanein, yn it grêf komme, 
sa’t in skeaf ynhelle wurdt as it tiid is. 
27 Ja, dit hawwe wy ûndersocht – sa is it. 
Do moast der goed nei harkje, dan witst derfan!’ 

6 
Job syn wjerwurd op Elifaz syn earste rede 

1 Doe antwurde Job: 
 

2 ‘As se myn kwelling mar ris sekuer woegen 
en myn ûnheil dêrby yn in skealje leine. 
3 Dy binne no swierder as it sân fan ’e see. 
Dêrom wiene myn wurden domdryst. 
4 Want de pylken fan ’e Almachtige stekke yn my, 
har fergif taast myn geast oan, 
God syn ferskrikkingen stelle har yn slachoarder tsjin my op. 
5 Balt in ezel by grien gers 
of âlet in ko boppe syn foer? 
6 Ite minsken lêbich iten sûnder sâlt 
of sit der smaak oan it sop fan in plant? 
7 Iksels haw altyd wegere om it oan te reitsjen, 



it is walchlike kost. 
8 Ja, ik soe wolle dat myn fersyk tastien waard, 
dat God my jout dêr’t ik op hoopje. 
9 Dat God mar beslute soe om my te fermoarzeljen; 
hy moat syn hân mar ris útstekke om my ôf te snijen! 
10 Dêr soe ik noch treast by fine, 
ik soe opspringe fan freugde, al besparret er my de pine net. 
Want ik haw de wurden fan ’e Hillige net oan ’e kant skood. 
11 Wat jout my de krêft om te wachtsjen? 
Wat foarútsicht haw ik, dat ik noch langer libje wolle soe? 
12 Is myn krêft lykas de krêft fan stiennen? 
Is myn lichem fan brûns? 
13 Der is wier gjin help foar my, 
elke kâns op útkomst is fan my weinommen. 

 
14 Wa’t syn freon net trou is, 
toant gjin ûntsach foar de Almachtige. 
15 Myn bruorren binne ûnbetrouber as in beek wurden, 
as de wetterrin fan beken dy’t foarbystreame, 
16 troebel fan iis, 
mei snie dêryn weiteid. 
17 Mei de tiid drûgje dy beken op en binne fuort, 
troch de hjitte binne se fan har plak ferdampt. 
18 De rin fan har stream wurdt ferlein, 
se geane op yn ’e woestenij en reitsje wei. 
19 Karavanen fan Tema sochten dernei, 
reisselskippen út Sjeba hiene har hoop derop fêstige. 
20 Hja skammen har, om’t se der wis fan wiene, 
doe’t se dêr oankommen wiene, kamen se beskamme út. 
21 No, krektsa binne jimme wurden, 
jimme sjogge lijen en huverje. 
22 Haw ik soms sein: “Jou my wat” 
of: “Skink my wat út jimme fermogen”? 
23 Of: “Rêd my út ’e macht fan in tsjinstanner” 
of: “Keapje my los út ’e macht fan tirannen”? 

 
24 Lis it my út – ik sil stil wêze; 
bring my dochs oan it ferstân hokker misse setten oft ik dien haw. 
25 Wêrom binne oprjochte wurden pynlik? 
Wat smyt dat teplak setten fan jimme einliks op? 
26 Binne jimme fan doel om oer wurden te stroffeljen, 
binne wurden fan in wanhopich minske net mear as wyn foar jimme? 
27 Jimme soene sels dobbelje om in wees 
en jimme eigen freon ferpatse. 



28 No dan, wês sa goed en rjochtsje jimme ta my, 
soe ik jimme lyk yn it gesicht foarlige? 
29 Jimme moatte ta besinning komme, lit der gjin ûnrjocht barre. 
Ja, kom ta besinning, ik stean noch hieltyd yn myn rjocht. 
30 Leit der ûnrjocht op myn tonge 
of soe myn smaaksin ûnearlikens net ûnderskiede kinne? 

7 
1 Is it gjin slavewurk foar in minske op ierde, 
binne syn dagen net as dy fan in losse arbeider? 
2 Sa’t in slaaf longeret nei skaad 
of in losse arbeider wachtet op syn deilean, 
3 sa haw ik al moannen gjin útwei sjoen 
en krij ik der aaklike nachten fan. 
4 As ik my deljûn haw, sis ik fuortendaliks: “Wannear kin ik derôf komme?” 
Mar de jûn komt gjin ein oan 
en ik lis mar te wrotten oant ’e moarnsskimer ta. 
5 Myn lea sit ûnder ’e wjirms en smoarge koarsten, 
myn hûd is skulfere en lit los. 

 
6 Myn dagen binne hurder as in weefspoel foarbygien, 
se komme sûnder hoop ta in ein. 
7 Betink dat myn libben lykas in wynfleach is, 
myn each sil it goede net wer sjen. 
8 De lju dy’t nei my sjogge, sille my net mear gewaarwurde, 
jo sjogge nei my, mar ik sil der net mear wêze. 
9 Sa’t in wolk, as er oplost is, fuort is, 
sa sil dyjinge dy’t yn it deaderyk delgiet, net weromkomme. 
10 Sa’nien komt net mear werom nei syn hûs, 
syn wenplak wit net mear fan him. 

 
11 Mar ik sil my net stilhâlde, 
ik moat my útsprekke, no’t myn geast it krap hat, 
ik moat kleie, no’t ik sa’n ferskuorrend fertriet haw. 
12 Bin ik de See of it Seemeunster, 
dat jo in wacht by my pleatse? 
13 Want ik hie tocht: myn bêd sil my treaste, 
myn sliep myn klacht wol ferlichtsje. 
14 Mar jo hawwe troch dreamen by my de skrik deryn jage 
en meitsje my troch nachtmerjes bang. 
15 Ik soe leaver smoard wurde wolle – 
leaver dea as dit bestean. 
16 Ik kin sa net langer – ik soe dochs al net hieltyd trochlibje. 
Lit my dochs gewurde, want myn libben is mar in twirre. 



 
17 Wat is in minske no eins dat jo him sa grut achtsje, 
dat jo him achtslagge, 
18 elke moarn wer meunsterje 
en hieltyd hifkje? 
19 Wannear sille jo ris in oare kant útsjen, 
my gewurde litte, sadat ik einlings myn flibe trochslokke kin? 
20 As ik ferkeard dien haw, wat doch ik jo dêrmei oan, 
hoeder fan minsken? 
Wêrom hawwe jo it altyd op my foarsjoen? 
Ik bin mysels al ta lêst. 
21 Wêrom ferneare jo myn misse setten net? 
Wêrom litte jo myn skuld net oan jo foarbygean? 
Want ik lis meikoarten yn it grêf. 
As jo my dan sykje, bin ik der net mear.’ 

8 
Bildad syn earste rede 

1 Doe naam Bildad, de Sûchyt, it wurd. Hy sei: 
 

2 ‘Hoelang silst noch sok praat hawwe? 
Watsto derút slachst, is neat oars as hurde wyn. 
3 Soe God it rjocht ferdraaie? 
Soe de Almachtige rjochtfeardigens ombûge? 
4 As dyn bern foar him oer wat ferkeard dien hawwe, 
hat er har oan ’e gefolgen fan har oertrêding oerlevere. 
5 Asto it by God sikest 
en de Almachtige om genede smekest, 
6 asto suver en oprjocht bist, 
dan sil er wis foar dy yn it spier komme 
en dy dyn rjochtmjittich eigendom weromjaan. 
7 It sil dan bliken dwaan datst, al wiest earst in pikemantsje, 
yn ’e takomst hiel grut wurdst. 

 
8 Ja, moatst eardere generaasjes mar ris freegje, 
brûk de ûnderfining fan ’e foarfaars. 
9 Want wysels binne hjir noch mar krekt en witte neat, 
ús libben op ierde is as in skaad. 
10 Soene hja dy net ûnderwize kinne? Hja moatte ris mei dy prate. 
Se sprekke út libbensûnderfining. 
11 Sjit papyrus op, dêr’t gjin moeras is? 
Groeit reid sûnder wetter? 
12 Noch yn ’e knop, foar’t it meand wurdt, 



fertoarret it, earder as alle oare gers. 
13 Sa giet it mei lju dy’t God ferjitte, 
de hoop fan ien dy’t bûten God om libbet, giet teloar. 

 
14 Syn fertrouwen is as in hjersttried, 
syn hâldfêst as in spinreach. 
15 As er tsjin syn hûs linet, bliuwt it net oerein, 
as er him deroan fêsthâldt, bliuwt it net stean. 
16 Sa’nien liket op in plant dy’t bloeit yn ’e sinne, 
syn twigen sjitte út oer ’e tún. 
17 Syn woartels wreidzje oer in bult stiennen, 
hy fynt dêryn in stevich hâldfêst. 
18 Mar as er fan syn plak weiskuord wurdt, 
sil it him ferleagenje: “Ik haw dy nea sjoen.” 
19 Dat is no de wille dy’t sa’nien fan syn libbenswei hat – 
op dat plak komme oaren op. 

 
20 Wier, God wiist immen sûnder lek of brek net ôf, 
mar kweadoggers sil er net stypje. 
21 Ienris sil er dy wer folút laitsje litte, 
freugdegjalpen oer dyn lippen komme litte. 
22 Lju dy’t dy haatsje, sille mei skande oerklaaid wurde, 
de tinte fan kweadoggers sil der net mear wêze.’ 

9 
Job syn wjerwurd op Bildad syn earste rede 

1 Doe antwurde Job: 
 

2 ‘Wat oars! Ik wit wol dat it sa sit, 
mar hoe kin in minske gelyk krije foar God oer? 
3 Ast mei him yn ’e pleit wolst, 
tûzen om trettjin, datst gjin wjerwurd hast. 
4 In minske kin wol hiel ferstannich en sterk wêze, 
mar is ea ien dy’t tsjin him yn opstân kommen is, op ’e fuotten bleaun? 
5 God is it dy’t bergen ferset sûnder dat se it trochhawwe, 
hy hat se wol mei syn ûntsachlike krêft omhelle. 
6 Hy lit de ierde fan it plak skodzje, 
dat syn pylders wankelje. 
7 Hy jout de sinne in befel, sadat er net opkomt, 
hy fersegelet de stjerren. 
8 God is it dy’t hielendal allinne de himel útspand hat 
en rint oer ’e hege see. 
9 Hy makke de Grutte Bear en Orion, 



de Plejaden en de stjerren fan it suden. 
10 Hy docht grutte, ûnneigeanbere dingen, 
syn wûnderdieden binne ûntelber. 
11 As er my foarbygiet, sjoch ik it dus net, 
as er by my lânskomt, fernim ik him net. 
12 As hy wat fuort skuort, wa kin him dan keare? 
Wa sil tsjin him sizze: “Wat hawwe jo by de ein?” 
13 God hâldt syn ûntsachlike krêft net yn betwang, 
sels de seemeunsters moatte foar him bûge. 

 
14 Lit stean dat iksels by steat wêze soe om him te antwurdzjen, 
dat ik foar him oer de goede wurden kieze kinne soe. 
15 Al hie ik gelyk, ik soe noch gjin wjerwurd hawwe, 
ik kin myn tsjinstanner allinne mar om genede smeekje. 
16 As ik roppe soe en hy antwurde my, 
soe my net oan wolle dat er nei my harke. 
17 Hy is it ommers dy’t my yn ’e stoarm fermoarzelet 
en my sûnder reden hieltyd op ’e nij ferwûnet. 
18 Hy gunt it my net dat ik wer op siken kom, 
mar lit my fol fan fertriet wêze. 
19 As it om krêft giet, dan is hy de sterkste, 
as it om rjocht giet, dan seit er: “Wa sil my no foar it rjocht daagje?” 
20 As ik al gelyk haw, feroardielet myn eigen mûle my noch. 
As ik al in man sûnder lek of brek bin, soe er my noch skuldich ferklearje. 
21 Ik bín in man sûnder lek of brek! Mar ik ken mysels net werom. 
Ik haw skjin myn nocht fan myn bestean. 
22 It komt hieltyd op itselde del. Ik haw altyd al sein: 
“Hy ferdylget in minske sûnder lek of brek likegoed as in kweadogger. 
23 As in wetterfloed ynienen dea en ferdjer bringt, 
hat er de gek mei de wanhoop fan wa’t ûnskuldich binne. 
24 De ierde is yn ’e macht fan kweadoggers jûn, 
it gesicht fan har rjochters bedekt er. 
As hy dat net docht, wa dan?” 

 
25 Myn dagen geane hurder as in hurdrinner, 
se binne sûnder freugde omflein. 
26 Se binne foarby gliden as reiden boaten, 
as in earn dy’t op syn proai dûkt. 
27 As ik sizze soe: “Ik ferjit myn klacht 
en set in fleurich gesicht op”, 
28 bin ik fuortendaliks wer benaud foar al myn lijen 
en wit ik dat jo my nea frijsprekke sille. 
29 Ik moat no ienkear skuldich wêze, 
wêrom doch ik dan alle war foar neat? 



30 Al hie ik my mei wetter en sjippe wosken 
en de hannen mei leage suvere, 
31 jo soene my ûnderdompelje yn in smoarge kûle, 
dat myn klean fan my walgje soene. 
32 Want hy is net in minske lykas my – oars hie ik him wol antwurdzje kinnen, 
wy hiene tegearre foar it rjocht gean kinnen. 
33 Der is gjin skiedsrjochter tusken ús, 
dy’t syn gesach oer ús beiden jilde litte kin. 
34 Hy moat dermei ophâlde om my mei syn stôk te slaan 
en by my de skrik deryn te jeien. 
35 Dan koe ik it wurd nimme sûnder benaud foar him te wêzen, 
mar dat is my net gund. 

10 
1 Fol ôfgriis fan myn bestean 
lis ik myn klacht neat mear yn ’e wei 
en sprek ik my út, no ’t ik it sa krap haw. 
2 Ik sil tsjin God sizze: “Jo meie my net samar feroardielje, 
lit my dochs witte wêrom ’t jo my oankleie. 
3 Docht it jo goed om my te ûnderdrukken 
en ôf te wizen wat jo mei jo eigen hannen fuortbrocht hawwe, 
wylst it plan fan kweadoggers jo wol oanstiet? 
4 Hawwe jo minsklike eagen? 
Sjogge jo sa’t minsken sjogge? 
5 Binne jo dagen lykas de dagen fan in minske 
of jo jierren as de libbensdagen fan in man? 
6 Jo sykje mar nei myn skuld 
en speure nei in misse set fan my, 
7 wylst jo witte dat ik ûnskuldich bin, 
mar nimmen my út jo macht befrije kin.” 

 
8 Jo hannen hawwe my foarme en makke, 
hielendal – en no meitsje jo my stikken. 
9 Betink dochs dat jo my fan klaai makke hawwe, 
en no litte jo my wer ta stof wurde. 
10 Geaten jo my net út as molke 
en lieten jo my net as tsiis strjemje? 
11 Mei hûd en fleis beklaaiden jo my, 
mei bonken en pezen weven jo my oaninoar. 
12 Libben en trou hawwe jo my skonken, 
mei soarch hawwe jo my yn libben holden. 
13 Mar dit hawwe jo altyd heimlik yn it sin hân, 
ik wit dat jo dit fan doel wiene: 
14 as ik wat ferkeard dien hie, hiene jo it fuortendaliks murken 



en soene jo my net fan myn skuld frijsprekke. 
15 As ik skuldich west hie, bergje my mar! 
As ik ûnskuldich west hie, koe ik der noch net grutsk op wêze. 
Ik stean gewoan folslein te skande – moatst myn ellinde ris sjen! 
16 Bin ik grutsk, dan jeie jo op my as in liuw, 
jo soene my jo bjusterbaarlike macht sa wer toane. 
17 Jo roppe hieltyd nije tsjûgen tsjin my op, 
jo kwelle my al mar mear, 
jo sette hieltyd nije troepen tsjin my yn. 

 
18 Wêrom hawwe jo my út ’e memmeskurte komme litten? 
Wie ’k mar weiwurden, foar’t ien my seach. 
19 Wie it mar sa as hie ik der nea west, 
as wie ’k fan it liif nei it grêf droegen. 
20 Is myn libben net hast oer? Hâld hjir dan mei op! 
Jo moatte my gewurde litte, dan kin ik noch in bytsje opfleurje, 
21 foar’t ik foargoed gean 
nei in lân fan pikswarte tsjusternis, 
22 in lân fan neare nacht, 
dêr’t it roettsjuster en in gaos is, 
en dêr’t it op ljochtskyndei folslein tsjuster is.’ 

11 
Sofar syn earste rede 

1 Doe naam Sofar, de Naämatyt, it wurd. Hy sei: 
 

2 ‘Freget sa’n floed fan wurden net om in wjerwurd? 
Soe in swetser gelyk hawwe? 
3 Soe dyn healwiis praat de lju stil krije? 
Do koest mar immen de gek oanstekke sûnder dat ien dy teplak set. 
4 En dan mar sizze: “Myn ûnderrjocht is suver 
en ik haw altyd suver west yn jo eagen.” 
5 Mar as God no sels ris it wurd naam 
en syn mûle tsjin dy iepen die, 
6 om dy de geheimen fan syn wiisheid by te bringen – 
it soe dyn ynsjoch ferdûbelje. 
Dan soest witte dat God dy in part fan dyn skuld net oanrekkenet. 

 
7 Kinsto God syn djipste ynsjoch neigean? 
Kinsto de Almachtige folslein bedjipje? 
8 It is fan himelske hichte. Wat silsto begjinne? 
It is djipper as it deaderyk. Wat kinsto dêrfan witte? 
9 Syn mjitte is langer as de ierde 



en breder as de see. 
10 As hy yn it foarbygean immen fêstset 
en foar it rjocht komme lit, wa kin him dan keare? 
11 Want hy ken de lju fan neat; 
as er ûnrjocht seach, soe er der dan net efteroan sitte? 
12 In leechharsens komt net ta ynsjoch, 
likemin as in wylde ezel as minske berne wurdt. 

 
13 Asto no earst ris dyn emoasjes yn betwang krigest 
en dyn hannen nei him útstutst! 
14 Asto wat ferkeards om hannen hast, doch it fuort – 
der mei gjin ûnrjocht yn dyn tinten wêze. 
15 Dan kinst de holle sûnder smet optille, 
bist ûnoantaastber en silst net mear bang wêze. 
16 Do silst dyn lijen ferjitte, 
deroan tinke as wetter dat weirûn is. 
17 It libben sil ljochter as de middei wêze, 
it tsjuster sil as de moarntiid opljochtsje. 
18 Do silst wer fertrouwen hawwe, om’t der hoop is, 
en nei’tst alles bylâns west hast, kinst dy feilich deljaan. 

 
19 Do silst lizzen gean, gjinien dy’t dy kjel makket 
en in soad minsken sille by dy yn ’e geunst komme wolle. 
20 Mar de glâns yn ’e eagen fan kweadoggers ferdwynt, 
hja fine gjin feilich hinnekommen mear, 
har iennige foarútsjoch is dat se de lêste sike útblaze.’ 

12 
Job syn wjerwurd op Sofar syn earste rede 

1 Doe antwurde Job: 
 

2 ‘Wat oars! Jimme binne my in moai stel, 
mei jimme sil de wiisheid útstjerre! 
3 Mar ik begryp krekt as jimme ek wol hoe’t dat sit, 
iksels doch wier net foar jimme ûnder. 
Wa hat gjin ûnderfining mei soksoarte fan dingen? 
4 Der wurdt om my lake, 
wylst ik immen bin dy’t God oanroppe koe en antwurd krige – 
mar in rjochtfeardich minske sûnder lek of brek stiet no foar gek! 
5 Ungelok fertsjinnet ferachting, tinke lju dêr’t it goed mei giet, 
se jouwe immen dy’t wankel op ’e fuotten stiet, in triuw. 
6 Der is rêst yn ’e tinten fan har dy’t geweld brûke, 
lju dy’t balstjurrich binne foar God oer, dy binne feilich – 



God sels hat it har tabedield. 
 

7 Mar moatst it fee mar ris freegje, it sil dy ûnderrjochtsje, 
of de fûgels yn ’e loft, se kinne dy op ’e hichte bringe. 
8 Of haw it deroer mei it lân, it sil dy ûnderrjochtsje, 
de fisken yn ’e see kinne it dy fertelle. 
9 Wa wit net dat de hân fan ’e HEAR 
al dizze dingen bewurke hat? 
10 Want de libbenskrêft fan alles dat libbet, 
en de libbensamme fan elk minske is yn syn macht. 
11 Hifket it ear de wurden net, 
sa’t de mûle it iten priuwt? 
12 Fynst wiisheid by de âlderein 
en komt ynsjoch mei de jierren? 
13 Nee, by God fynst wiisheid en krêft, 
hy hat ynsjoch en begryp. 

 
14 As God wat ôfbrekt, wurdt it dus net wer opboud, 
as hy immen opslút, komt dy net wer los. 
15 As hy it wetter opkeart, drûgje streamen op, 
lit er it rinne, dan wrot it it lân om. 
16 Hy hat krêft en sukses, 
hy hearsket oer misdiedigers en leageners. 
17 Hy is it dy’t riejouwers beroaid fuortstjoert 
en rjochters foar gek set. 
18 De boeien dy’t keningen omlein hiene, hat er losmakke 
en hy hat har sels in muldoek om ’e heupen bûn. 
19 Hy is it dy’t prysters beroaid fuortstjoert 
en pommeranten stroffelje lit. 
20 Hy snuorret lju dêr’t jo op oankinne, de mûle 
en nimt it sûne oardiel fan âlde minsken wei. 
21 Hy stoart ferachting út oer lju dy’t foaroan steane, 
en hat de útrissing fan machtigen losmakke. 
22 As ien dy’t ferburgen saken bleatleit, 
brocht er it tsjuster oan it ljocht. 
23 Folken makke er earst grut, dan liet er se teloargean, 
hy liet se útdije en late se dan fuort. 
24 As ien dy’t lieders fan it lân ynsjoch ûntnimt, 
liet er se omdwale yn in wyldernis sûnder útwei. 
25 Hja taasten om yn it tsjuster, der wie gjin ljocht. 
Hy liet se omdwale as ien dy’t dronken is. 

13 
1 Dit haw ik dus allegearre mei eigen eagen sjoen, 



ik haw it mei eigen earen heard en begrepen. 
2 Wat jimme witte, wit iksels krektlike goed, 
ik doch wier net foar jimme ûnder. 
3 Dan moat ik it der no sels mar mei de Almachtige oer hawwe, 
ik wol God teplak sette. 
4 Want jimme stopje alles ta mei leagens, 
kwaksalvers binne jimme allegearre! 

 
5 As jimme jimme no ris hielendal stilholden, 
dat soe o sa ferstannich wêze. 
6 Harkje dochs ris nei myn ferwiten, 
jimme moatte it pleit dat my oer de lippen komt, mar ris goed yn jimme omgean litte! 
7 Ferdraaie jimme de wierheid út namme fan God? 
Nimme jimme it troch te ligen foar him op? 
8 Hâlde jimme syn kant 
of wolle jimme foar God pleitsje? 
9 Soe it wol goed mei jimme ôfrinne, as er ûndersyk nei jimme die, 
no’t jimme him bedrage sa’t jimme minsken bedrage? 
10 Hy sil jimme goed teplak sette, 
as jimme yn it geheim syn kant hâlde. 
11 Makket syn ferhevenens jimme net kjel, 
wurdt de skrik foar him jimme net te mânsk? 
12 Jimme útspraken hingje as los sân oaninoar, 
jimme ferwar is as in liemen skyld. 
13 Jimme moatte jimme stilhâlde, dan kin ik teminsten it wurd nimme, 
wat my dan ek mar oerkomme sil. 
14 Hoe dan ek, ik set de tosken deryn 
en riskearje myn libben. 
15 As er my ombringe wol, dan sjoch ik wol wat der bart, 
mar ik sil myn dieden foar him oer ferdigenje. 
16 Ja, dit sil myn rêding wêze: 
dat it gjin kweadogger is dy’t foar him ferskynt. 

 
17 Jimme moatte goed nei myn wurden harkje, 
hâld de earen iepen foar myn ferklearring. 
18 Sjoch no dochs, ik haw myn pleit út ’e doeken dien. 
Ik haw altyd witten dat ik dejinge bin dy’t gelyk hat. 
19 Is der ien dy’t dat bestride kin? 
Dan sil ik my stilhâlde en stjerre. 
20 Mar jo meie my twa dingen net mear oandwaan, 
oars moat ik my foar jo ferbergje. 
21 Jo moatte jo hân, dy’t op my drukt, fuorthelje 
en jo meie my net langer bangmeitsje. 
22 Rop dochs, dan sil ik antwurdzje, 



of lit my it wurd nimme en reagearje dêrop. 
23 Hoe grut is myn skuld en hoefolle misse setten haw ik dien? 
Lit my dochs witte wat myn oertrêdingen en tekoartkommingen binne. 
24 Wêrom ferbergje jo jo foar my 
en hâlde jo my foar jo fijân? 
25 Wolle jo in fuortwaaid blêd skrik oanjeie 
en ferdrûge tsjêf efternei sitte? 
26 Want jo partsje my lijen ta 
en litte my de skuld út myn jeugd erve. 
27 Jo sette my de fuotten fêst yn it blok, 
jo hâlde my oeral yn ’e gaten, 
jo nimme notysje fan myn fuotprinten. 
28 Sa tart in minske wei as wie ’t troch rotterij, 
lykas in kleed dat troch de mot oanfretten is. 

14 
1 In minske, berne út in frou, 
libbet mar koart en lijt in soad. 
2 Hat er ienris bloeid as in blom, dan ferwilet er, 
hy ferdwynt as it skaad en is der net mear. 
3 Op sa’nien hawwe jo no krekt jo each falle litten, 
mei my geane jo in konflikt oan. 
4 Kin der út ien dy’t suver is in ûnsuverenien fuortkomme? 
Dat is ûnmooglik! 
5 Om’t syn libbensdagen beheind binne, 
jo it tal moannen dat er libbet, fêststelle 
en de grins lûke dêr’t er net oerhinne komt, 
6 moatte jo in oare kant út sjen, sadat er syn gong gean kin, 
oant er lykas in losse arbeider nocht oan it libben hat. 

 
7 Foar in beam is der hoop. 
As er omhakke wurdt, rint er wer út, 
der komme hieltyd nije leaten. 
8 As syn woartel yn ’e grûn âld wurdt 
en syn stobbe yn it stof ôfstjert, 
9 sprút er wer út, sagau’t er wetter rûkt, 
en jout nije twigen lykas in jonge oanplant. 
10 Mar as immen stjert, is er wei, 
blaast in minske de lêste sike út, is er dan noch earne? 
11 Sa’t wetter út ’e see weirekket 
en in stream ferdampt en útdrûget, 
12 sa komt ien net wer oerein, wannear’t er him dellein hat. 
Salang’t de himel der is, wurdt er net wer wekker 
of út ’e sliep wekker makke. 



 
13 Wat soe’k graach wolle dat jo my weistoppen yn it deaderyk, 
my ferburgen oant jo lilkens delbêde wie, 
en my nei in fêststelde tiid wer omtinken joegen. 
14 As in minske stjert, sil er wer libje? 
Dan soe ik hiel myn tsjinsttiid wachtsje 
oant ik ôflost waard. 
15 Jo soene roppe en iksels soe jo antwurdzje, 
jo soene langje nei it wurk fan jo eigen hannen. 
16 Dan soene jo al myn gongen neigean 
sûnder myn misse setten acht te slaan. 
17 Myn oertrêding soe yn in bondel fersegele wurde 
en jo soene myn skuld ôfdekke. 

 
18 Mar sa’t in ynstoarte berch ferkrommelet 
en in rots fan it plak skoot, 
19 sa’t, wannear’t wetter stiennen ferpolvere hat, 
in stjalprein de grûn fuortspielt, 
sa hawwe jo de hoop fan in minske ferneatige. 
20 Jo oerweldigje him foargoed en hy rekket wei, 
jo ferfoarmje syn gesicht en stjoere him fuort. 
21 Dan kinne syn bern wol yn oansjen komme, mar hy wurdt it net gewaar, 
reitsje se oan legerwâl, hy komt it net oan ’e weet. 
22 Der is allinne noch de pine om syn eigen lichem 
en de rou om syn bestean.’ 

15 
Elifaz syn twadde rede 

1 Doe naam Elifaz, de Temanyt, it wurd. Hy sei: 
 

2 ‘Soe in wiis persoan ôfwaaid praat ta beskied jaan 
en it liif folje mei ferskroeiende wyn? 
3 Set sa’nien immen te plak mei praat om ’e nocht 
en wurden dy’t neat úthelje? 
4 It is noch slimmer: do joust dyn ûntsach foar God op, 
dyn tawijing oan him fersloppet. 
5 Want skuld jout dy dyn wurden yn 
en twingt dy dingen te sizzen dy’t misliede. 
6 Dyn eigen mûle feroardielet dy, ik net; 
dyn eigen lippen tsjûgje tsjin dy. 

 
7 Waardsto as earste fan ’e minsken berne 
of ta wêzen brocht, foardat de heuvels bestiene? 



8 Wiesto tahearder by God syn beried 
en hâldst dizze wiisheid foar dysels? 
9 Wat witsto dat wy net witte? 
Hokker ynsjoch hasto dat ús ûntbrekt? 
10 Der is ek âlderein yn ús fermidden, 
dy’t âlder as dyn heit is. 
11 Is God syn treast dy net genôch, 
of wurden dy’t it sa goed mei dy foar hiene? 

 
12 Wêrom litst dy troch dyn hertstocht meislepe? 
Wêrom fonkelje dyn eagen? 
13 Datst dy sa útsprutsen tsjin God kearst 
en dy sok praat út ’e mûle komt. 
14 Hoe kin in minske no suver wêze, 
in bern fan in frou ûnskuldich? 
15 As er syn hilligen al net fertrout 
en de himel yn syn eagen ek net suver is, 
16 hoefolleste minder in minske dan, dy’t ôfgryslik korrupt is 
en ûnrjocht drinkt as wetter. 

 
17 Ik sil it dy útlizze, moast nei my harkje, 
ik sil dy fertelle wat ik sjoen haw. 
18 Wize lju sizze itselde, 
hja hawwe net efterholden wat se fan har foarâlden hawwe, 
19 oan wa’t allinne it lân jûn wie, 
foardat frjemdlingen yn har fermidden taholden. 

 
20 In kweadogger sit sels alle dagen yn noed en pine, 
in tiran wit net hoelang ’t er noch hat. 
21 Panyk komt him oer, 
wylst alles frede is, komt ien dy’t him ferdylgje wol, him oer it mêd. 
22 Hy leaut net dat er oan it tsjuster ûntkomme sil, 
hy is ornearre foar it swurd. 
23 Hy dwaalt om op ’e siik nei iten, mar it docht gjin fertuten, 
hy beseft hieltyd dat der ûnheil op hannen is. 
24 Benaudens en eangst meitsje him kjel, 
se wurde him oermânsk, krekt as in kening dy’t klear stiet foar de oanfal. 
25 Want hy hat de hân tsjin God oprôle 
en stiet op tsjin de Almachtige. 
26 Hy fljocht útdaagjend op him ôf 
mei syn swier pânsere skyld, 
27 wylst syn holle glânzget fan fet 
en er in laach fet om ’e heupen hat. 

 
28 Hy wenne yn teheistere stêden, 



yn lege huzen 
dy’t op ynstoarten stiene. 
29 Hy bliuwt net ryk, mar rekket syn fermogen kwyt, 
syn besit wreidet him net út oer it lân. 
30 Hy ûntkomt net oan it tsjuster, 
in flam ferdrûget syn twigen, 
hy wykt troch de azem út God syn mûle. 
31 Hy hie net op ferrifeljende skyn fertrouwe moatten – hy is it spoar bjuster rekke, 
om’t neat mei neat syn lean is. 
32 Foar syn tiid is it al dien mei him, 
syn palmtûke is net fierder útgroeid. 
33 Hy is krekt as in wynstôk dy’t syn ûnripe druven ôfskoddet, 
as in olivebeam dy’t syn blossem ôfstjit. 
34 Want it beried fan lju dy’t God ferachtsje, is ûnfruchtber, 
fjoer hat de tinten fan lju dy’t omkeapje, fertard. 
35 Hja rinne swier fan muoite en bringe ûnrjocht te wrâld, 
yn har liif groeit bedroch.’ 

16 
Job syn wjerwurd op Elifaz syn twadde rede 

1 Doe antwurde Job: 
 

2 ‘Soks haw ik no al sa faak heard, 
jimme treast smyt oars net as lijen op. 
3 Komt der in ein oan ôfwaaid praat? 
Wat makket datst op ’e nij it wurd nimst? 
4 Ik soe sels ek wol sa prate kinne, 
as jimme der sa ta sieten as ik. 
Ik soe in redenryk ferhaal tsjin jimme hâlde kinne 
en skodholje. 
5 Ik soe jimme moed ynsprekke kinne – 
myn treast soe jimme lykwols opfleurje. 
6 Mar as ik wat sis, fersêftet myn lijen net, 
as ik my stilhâld, soe it dan fuortgean? 

 
7 No hat God my lykwols deawurch makke. 
Jo hawwe myn fertroude fermidden útinoar reage. 
8 Jo pakten my oan – dat hat my in kweanamme jûn, 
myn meagerens klage my oan. 
9 Syn lilkens hat my ferskuord – hy bestookte my. 
Toskeknarsend is myn tsjinstanner foar my oer stean gien, 
hy sjocht my mei fûle eagen oan. 
10 Se hawwe de mûle tsjin my iepenskuord, 



se hawwe my húnjend op it wang slein, 
se kloftsje mei-inoar tsjin my gear. 
11 God leveret my út oan knapen 
en jout my oer oan kweadoggers. 
12 It gie altyd bêst mei my, oant er by my de skrik deryn jage. 
Hy griep my by it nekfel, bruts my doe stikken 
en sette my as sjitskiif foar him del. 
13 Syn pylken komme fan alle kanten op my ôf, 
hy trochboarret my de nieren sûnder ek mar in bytsje begrutsjen, 
hy jit myn galle út oer ’e grûn. 
14 Hy slacht de iene nei de oare bres yn my, 
as in fjochtersbaas stoot er op my ôf. 

 
15 In roukleed haw ik my oer it fel naaid, 
myn krêft leit yn it stof bedobbe. 
16 Myn gesicht sjocht read fan triennen 
en op myn eachlidden leit in tsjuster skaad, 
17 hoewol’t ik gjin geweld brûkt haw 
en myn bidden suver is. 
18 Ierde, bedobje myn bloed net, 
lit myn jammerklacht gjin rêstplak fine. 

 
19 Sels no is der ien yn ’e himel dy’t it foar my opnimt, 
dêrboppe is myn tsjûge. 
20 No’t myn freonen my de gek oanstekke, 
wachtsje ik dei en nacht op God. 
21 Lit him in minske foar God oer fan rjocht foarsjen, 
sa’t minsken dat dogge foar har neisten. 
22 Want ik haw noch mar in koart skoftke te libjen, 
foar’t ik it paad delgean dat gjin weromwei hat. 

17 
1 Myn geast is brutsen, 
myn libben rint nei de ein, 
allinnich it grêf bliuwt noch oer. 
2 Ik haw oars net as gekoanstekkers om my hinne, 
har getsier haw ik dei en nacht fan te lijen. 
3 Jo moatte in boarch foar my by jo oanstelle, 
wa nimt it oars foar my op? 
4 Want jo hawwe har gjin ynsjoch jûn, 
dêrom sille jo har net triomfearje litte. 
5 Sa’nien pronket by syn freonen mei de bút, 
wylst dat syn bern ferhongerje. 

 



6 God hat derfoar soarge dat de lju de gek mei my hawwe, 
ik wurd yn it gesicht spuid. 
7 De eagen waarden my dof fan fertriet, 
ik bin fel en bonken. 
8 Oprjochte lju binne dêrom fan ’e wize, 
in ûnskuldige makket him oe sa drok om ien dy’t God ferachtet. 
9 Wilens hâldt in rjochtfeardich minske fêst oan syn libbenswannel, 
wint ien dy’t suver is, oan krêft. 
10 Mar goed, begjin dan allegearre mar wer op ’e nij, 
al sil ik gjin wiis persoan yn jimme fermidden oantreffe. 

 
11 Myn dagen binne teld, 
myn plannen binne my by de hannen ôfbrutsen, 
mei myn hertewinsken. 
12 Se meitsje fan in nacht dei, 
sizze dat it ljocht tichterby is as it tsjuster. 
13 Mar as ik al hoop haw, it deaderyk is myn foarlân, 
yn it tsjuster haw ik myn bêd opmakke. 
14 Tsjin it grêf haw ik sein: “Do bist myn heit” 
en tsjin de wjirms “Myn mem” en “Myn suster”. 
15 Wêr is dan myn hoop? 
Wa sjocht in útwei foar my? 
16 Se geane mei my del yn it deaderyk, 
wy sinke mei-inoar del yn it stof.’ 

18 
Bildad syn twadde rede 

1 Doe naam Bildad, de Sûchyt, it wurd. Hy sei: 
 

2 ‘Hoelang duorret it noch foar’t jimme ophâlde fan eameljen? 
Jimme moatte de holle brûke, dan kinne wy prate. 
3 Wêrom wurde wy as fee beskôge, 
doge wy net yn jimme eagen? 
4 Do dy’tst dysels yn lilkens ferskuorst, 
soe om dy de ierde ûntfolke wurde 
of in rots fan syn plak skuord? 

 
5 Wier, in kweadogger ferstjert foar syn tiid, 
it fjoer fan syn libben dôvet út. 
6 Yn syn tinte is it tsjuster wurden, 
de lampe boppe him wurdt dôve. 
7 Syn driigjende stappen wurde ûnwis, 
syn snoade plannen wurde him in stroffelstien. 



8 Want hy is sels yn ’e fûke rûn – 
hy rint oer it net, 
9 in klam grypt him by de hakke, 
in strûp hâldt him fêst. 
10 In tou is foar him yn ’e grûn ferburgen, 
in falstrik op syn paad. 

 
11 Der is him fan alle kanten skrik oanjage, 
se sitte him hieltyd op ’e hakken. 
12 Hy ropt it ûnheil oer himsels ôf, 
rampen steane klear foar syn ûndergong. 
13 Syn hûd wurdt oanfretten, 
de dea fertart him. 
14 Hy wurdt út syn soargeleaze bestean weiskuord 
en nei de Kening fan ferskrikkingen brocht. 
15 Hy hat neat mear, 
swevel wurdt oer syn wente struid. 
16 Yn ’e grûn ferdrûgje syn woartels, 
yn ’e loft ferwylje syn tûken. 

 
17 Syn oantinken is fan ’e ierde ferdwûn, 
op strjitte wurdt syn namme net mear neamd. 
18 Se driuwe him út it ljocht it tsjuster yn 
en ferbanne him fan ’e wrâld. 
19 Hy hat gjin bern, hy lit gjin neiteam nei ûnder syn folk, 
dêr’t er wenne, bliuwt gjinien oer. 
20 Yn it westen grize se fan syn lot, 
yn it easten huverje se derfan. 
21 Sa beteart it mei de wenten fan in kweadogger, 
sa giet it mei it plak dêr’t se fan God gjin weet hawwe.’ 

19 
Job syn wjerwurd op Bildad syn twadde rede 

1 Doe antwurde Job: 
 

2 ‘Hoelang sille jimme my noch sear dwaan 
en my giselje mei jimme praat? 
3 Jimme krinke my hieltyd wer, 
jimme skamje jimme der net foar om my te narjen. 
4 As ik wier wat ferkeard dien haw, 
dan húsmannet der wat misliedends yn myn hûs. 
5 As jimme wier miene dat jimme safolle better as ik binne, 
en my om myn skande teplak sette wolle, 



6 dan moatte jimme goed witte dat it God sels is dy’t my ûnrjocht dien hat 
en my yn syn net fongen hat. 

 
7 As ik rop: “Unrjocht!”, krij ik dus gjin antwurd. 
Ik raas om help, mar der is gjin gerjochtichheid. 
8 Hy hat my de wei tichtset, ik kin der net troch, 
hy makket it tsjuster op ’e paden dy’t ik gean. 
9 Hy hat my myn goede namme ôfnommen, 
hy helle my de kroan fan ’e holle. 
10 Hy hat my hielendal kapot makke – ik bin oanein. 
Hy skuorde myn hoop út as in beam. 
11 Hy wie poerlilk op my 
en hold my foar syn fijân. 
12 Syn troepen kloftsje gear. 
Se begûnen my te belegerjen 
en sloegen har kamp op om myn tinte hinne. 

 
13 Hy hat myn famylje en my útinoar dreaun, 
myn kunde mijt my. 
14 Lju dy’t my nei binne, hawwe my skoudere, 
myn freonen hawwe my fergetten. 
15 Myn húsgenoaten en tsjinstfammen hâlde my foar in frjemde, 
ik bin in ûnbekende foar har wurden. 
16 As ik myn slaaf rop, jout er gjin beskied, 
ik moat him wier smeke. 
17 Myn frou walget fan myn azem, 
myn eigen bruorren en susters grize fan myn ûnhuerens. 
18 Sels bern sjogge op my del, 
doe’t ik oerein komme woe, kearden se my de rêch ta. 
19 Al myn maten grize fan my, 
elk dêr’t ik fan holden haw, hat him tsjin my keard. 

 
20 Ik bin oars net as fel en bonken, 
der is neat fan my oerbleaun. 
21 Haw dochs yn ’e goedichheid begrutsjen mei my, jimme, myn freonen, 
om’t God my slein hat. 
22 Wêrom sitte jimme my efter, krekt as God? 
Hawwe jimme net jimme nocht derfan om my it libben soer te meitsjen? 
23 As myn wurden no mar ris opskreaun waarden, 
fêstlein yn in ynskripsje, 
24 mei in pin fan izer en mei lead 
foar altyd yn in rots kerfd! 

 
25 Mar ik bin der wis fan dat myn rêder libbet, 
hy sil as lêste hjir op ierde pleitsje. 



26 Al hoe’t my de hûd ek oantaast is, 
ik sil God yn dit lichem sjen. 
27 Iksels sil him sjen, 
myn eigen eagen sille him gewaarwurde – net in oarenien. 
Myn binnenste brânt fan langstme. 
28 Om’t jimme sizze: “Hoe sille wy him ferfolgje, 
want de woartel fan it kwea sit yn him?”, 
29 moatte jimme sels benaud wêze foar it swurd, 
want jimme lilkens fertsjinnet it swurd. 
Jimme sille witte dat der rjochtsprutsen wurdt!’ 

20 
Sofar syn twadde rede 

1 Doe naam Sofar, de Naämatyt, it wurd. Hy sei: 
 

2 ‘Myn geprakkesear twingt my ta in wjerwurd, 
want it is ien en al ûnrêst yn my. 
3 Ik moat ferwiten oanhearre dy’t my sear dogge, 
en ik krij ôfwaaid praat dêr’t ik mei myn ferstân net by kin, as antwurd. 
4 Witsto net dat altyd al, 
sûnt der in minske op ierde set waard, 
5 de blydskip fan kweadoggers net lang duorret 
en ien dy’t God ferachtet, mar efkes wille hat? 
6 Al stiicht syn oansjen oan de himel ta 
en rikt er mei de holle oan ’e wolken ta, 
7 krekt as syn eigen poep fergiet er foargoed, 
lju dy’t him koene, freegje har ôf: “Wêr is er bedarre?” 
8 As in dream ferfljocht er, hja treffe him net mear oan, 
hy wurdt útwiske lykas in nachtlik fisjoen. 
9 Lju dy’t him oars seagen, wurde him net mear gewaar, 
yn syn wenplak sjocht men him grif net werom. 
10 Syn bern moatte earmelju om in geunst freegje, 
om’t er weromjaan moat, wat er him taeigene hat. 
11 Syn lea hat dan wol de krêft fan de jeugd, 
mar likegoed leit er rillegau yn it grêf. 

 
12 Hoewol’t it ferkearde him swiet yn ’e mûle smakket 
en er it ûnder de tonge weistoppet, 
13 hoewol’t er der sunich op is en neat trochslokt, 
mar it stiif yn ’e mûle hâldt, 
14 is dit iten yn him al feroare 
yn slangefergif yn ’t liif. 
15 Rykdom dy’t er trochslokt hie, moast er wer útspuie – 



God driuwt it him ta it liif út. 
16 Slangefergif is it dat er opsûget, 
in slangetonge makket him dea. 
17 Hy mei net genietsje fan ’e oerfloed, 
fan huning en bûter dy’t folop floeie. 
18 Hy mei syn winst net opite, mar moat dy weromjaan, 
hy hat gjin wille fan de opbringst út ’e hannel. 
19 Want hy hat earmelju ûnderdrukt en sitte litten, 
hy hat huzen leechhelle, dy’t net syn eigendom binne. 

 
20 Om’t er altyd hongerich is, 
ûntkomt neat fan syn kostber spul deroan: 
21 hy fret alles sels op, 
dêrom giet it him mar in koart skoftke foar de wyn. 
22 By al syn rykdom hat er it noch benaud, 
it ûnheil stoart him yn folle omfang oer him út. 
23 Mei it doel dat er him dêr sêd fan yt, 
lit God syn brânende lilkens op him los, 
lit dy as syn iten op him delreine. 
24 Hy naait út foar in izeren wapen, 
mar in brûnzen pylk trochboarret him. 
25 As er dy út syn rêch lutsen hat, 
gjalpet der galle út ’e wûne – 
hy is deabenaud. 
26 Roetswart tsjuster stiet syn skatten te wachtsjen, 
in smeulend fjoer fertart se, 
wat der yn syn tinte noch fan oer is, giet stikken. 
27 De himel bringt syn skuld oan it ljocht, 
de ierde keart him tsjin him. 
28 De foarried yn syn hûs rekket wei, 
dy wurdt de deis fan Gods lilkens fuortspield. 
29 Soks no partet God in kweadogger ta, 
dat is de erfenis dy’t God foar him ornearre hat.’ 

21 
Job syn wjerwurd op Sofar syn twadde rede 

1 Doe antwurde Job: 
 

2 ‘Jimme moatte no ris goed nei my harkje, 
lit dat de treast wêze dy’t jimme my jouwe. 
3 Haw dochs geduld mei my, as ik oan it praten bin. 
As ik útpraat bin, kinne jimme wol wer de gek mei my hawwe. 
4 Is myn klacht soms tsjin in minske rjochte? 



Hoe soe ’t my dan net ynbrâne? 
 

5 Sjoch my ris oan, dan sille jimme fersteld stean 
en de hân op ’e mûle lizze. 
6 As ik dêroan tink, bin ik ferbjustere 
en giet de grize my oer de grouwe. 
7 Wêrom libje kweadoggers mar troch, 
binne se heech op jierren kommen en is har fermogen groeid? 
8 Hja sjogge dat it mei har bern goed giet, 
se meitsje it mei dat se pake- en beppesizzers krije. 
9 Har huzen binne frij fan eangst, 
de stôk fan God slacht har net. 
10 As de bolle fan sa’nien springt, is in ko altyd befruchte, 
as syn ko keallet, kriget er altyd in geef keal. 
11 Hja litte de bern as jongfee nei bûten, 
de bern hippe fleurich om. 
12 Se sjonge by rinkeltromme en liere, 
genietsje fan it fluitspyljen. 
13 Har hiele libben giet it har foar de wyn, 
se reizigje fredich ôf nei it deaderyk. 
14 Wylst se gewoan tsjin God seine: “Jou jo ôf! 
Ynsjoch yn jo wegen hawwe wy nea op priis steld. 
15 Wa is dy Almachtige, dat wy him tsjinje soene? 
Wat jout it ús om ta him te bidden?” 

 
16 It mei dan wol sa wêze dat se har wolwêzen net sels yn ’e macht hawwe – 
it dwaan fan kweadoggers haw ik nea begrepen. 
17 Mar, hoe faak giet de lampe fan kweadoggers no út, 
komt har ellinde oer, 
partet God har yn syn lilkens ferdjer ta? 
18 Hoe faak binne se as strie dat op ’e wyn ferwaait, 
as tsjêf dêr’t de stoarm mei útnaaid is? 
19 God bewarret it ûnheil foar syn bern, tink. 
Hy soe it sa’nien sels ferjilde moatte, sa’nien moat it sels fiele! 
20 Hy moat syn eigen ûndergong sjen 
en sels de lilkens fan de Almachtige drinke. 
21 Want wat soe er noch om syn húshâlding male nei syn dea, 
wannear’t syn libben oan ’e ein kommen is? 
22 Kin immen jin oer God wol wat bybringe? 
Hy is al dejinge dy’t oer himelingen rjochtsprekt. 
23 Guon minsken stjerre nei in sûn libben 
yn alle rêst en frede; 
24 har bonken binne tige sterk 
en fol sûn moarch. 



25 Oaren stjerre yn ferbittering, 
se hawwe nea fan it lok preaun. 
26 Allegearre komme se yn it stof te lizzen 
en wjirms bedekke har. 

 
27 Ja, ik wit hoe’t jimme deroer tinke 
en mei hokker redenaasjes jimme my geweld oandogge. 
28 Want jimme sizze: “Wêr is it hûs fan ’e grutte man dan? 
Wêr is it wenplak fan kweadoggers?” 
29 Hawwe jimme it net ris oan foarbygongers frege? 
Of slagge jimme har útlis net acht? 
30 Ien dy’t kwea docht, wurdt op in rampdei ommers sparre, 
hy wurdt op in dei fan woede yn feilichheid brocht. 
31 Wa lêst him it leksum oer syn hâlden en dragen? 
Wa ferjildt him wat er útheefd hat? 
32 Nee, hy wurdt mei staasje nei it grêf droegen 
en se hâlde by syn grêfhichte de wacht. 
33 Hy rêst sêft yn syn nij dold grêf, 
in kloft minsken folget syn bier, 
withoefolle geane foar him út. 

 
34 Wêrom treaste jimme my dan mei lege wurden? 
Wat jimme sizze is kleare bedroch.’ 

22 
Elifaz syn tredde rede 

1 Doe naam Elifaz, de Temanyt, it wurd. Hy sei: 
 

2 ‘Kin in minske foar God nut hawwe? 
Nee, in ferstannigenien docht himsels in deugd. 
3 Docht it de Almachtige goed datsto ûnskuldich bist? 
Of hat er der baat by dat dyn libbenswannel sûnder wryt of slyt is? 
4 Soe er dy om dyn frommens teplak sette 
en dêrom mei dy yn ’e pleit gean? 
5 It kin net oars as do hast in soad kwea dien. 
Komt der wol in ein oan dyn skuld? 
6 Do fregest dyn bruorren ommers sûnder reden om in ûnderpân 
en pakst earmelju de klean ôf. 
7 Immen dy’t wurch is, joust net te drinken 
en in hongerigenien wegerest bôle. 
8 Ja, in machtich man hat it lân 
en immen fan oansjen wennet derop. 
9 Widdowen hast mei lege hannen fuortstjoerd, 



wezen nimst alle ferwar ôf. 
10 Dêrom rinst oan alle kanten yn ’e fûke 
en rekkest ynienen yn panyk. 
11 Dêrom is it tsjuster, dat do sjochst neat, 
en bedekt in wetterfloed dy. 

 
12 Is God net himelheech? 
Sjoch ris hoe heech oft de stjerren altyd stien hawwe. 
13 En dan seisto: “Wat wit God no? 
Kin hy troch in swart wolketek hinne sjen om rjocht te sprekken? 
14 Hy sit beskûl efter de wolken, dat hy sjocht neat, 
wannear’t er it himelferwulft lâns kuieret.” 
15 Wolsto fierder gean op it oerâlde paad, 
dat kweadoggers altyd gien binne? 
16 Se wurde oanpakt foar’t it har tiid is, 
har fûnemint wurdt troch in floed weispield, 
17 om’t se tsjin God seine: “Jou jo ôf!” 
en “Wat kin de Almachtige foar ús dwaan?” 
18 Hy is it dan wol dy’t derfoar soarget dat it earst bêst mei har giet – 
it dwaan fan kweadoggers haw ik nea begrepen. 
19 Rjochtfeardigen sjogge it en hawwe der wille om, 
lju dy’t ûnskuldich binne, stekke har de gek oan. 
20 Wier, ús tsjinstanners binne ferdylge, 
har rykdom is troch it fjoer fertard. 

 
21 Moatst dy nei him skikke en der frede mei hawwe, 
dan sil it dy goed gean. 
22 Moatst syn ynstruksjes oannimme 
en dy syn wurden yn it hert slute. 
23 Ast dy ta de Almachtige kearst, ferriist der foar dy in nij bestean. 
Do moatst ôfstân dwaan fan ûnrjocht. 
24 Lit it gouderts dochs yn it stof lizze 
en it fine goud tusken de stiennen yn ’e beek. 
25 Dan sil de Almachtige dyn gouderts wêze, 
dan is er foar dy in skat fan sulver. 
26 Ja, dan silst freugde by de Almachtige fine 
en frij nei God omheech sjen. 
27 Do silst ta him bidde en hy sil nei dy harkje, 
watsto tasein hast, silst neikomme. 
28 Asto ta wat beslútst, silst it klear krije, 
der skynt ljocht oer dyn libbenspaad. 
29 Want hy hat lju dy’t lûd rôpen, fernedere, 
mar hy rêdt wa’t yn ’e lytse loege sit. 
30 Hy rêdt sels ien dy’t net frijút giet, 



sa’nien kin ûntkomme, mar dan moatst dy de hannen skjinmeitsje.’ 

23 
Job syn wjerwurd op Elifaz syn tredde rede 

1 Doe antwurde Job: 
 

2 ‘Ek hjoed is myn klacht wer opstannich, 
ik kin my net ynhâlde. 
3 Wist ik mar wêr’t ik him fine koe, 
dan soe ik him opsykje wêr’t er tahâldt. 
4 Ik soe myn saak oan him foarlizze 
en goed fan my ôfbite. 
5 Ik soe syn wjerwurd gewaarwurde 
en begripe wat er tsjin my sei. 
6 Soe er mei barstend geweld tsjin my pleitsje? 
Nee, hy soe my serieus nimme. 
7 In oprjocht man soe dêr mei him yn ’e pleit gean 
en ik soe foargoed frijsprutsen wurde. 

 
8 Mar ja, gean ik it easten yn, dêr is er net, 
of nei it westen, ik sjoch him net. 
9 Is er yn it noarden dwaande, dêr is er net te finen, 
jout er him yn it suden del, dêr sjoch ik him net, 
10 wylst er wit fan myn libbenswannel. 
Hifkje my dochs! Ik soe it mei glâns trochstean. 
11 Ik haw syn fuotstappen folge, 
ik haw my oan syn wei holden en wyk der net fan ôf. 
12 It gebod dat er jout, ûntrin ik net, 
ik haw syn wurden yn myn hert koestere. 

 
13 Mar hy is ûnfersetlik. Wa kin him keare? 
Dêr’t er syn sin op set hie, dat die er. 
14 Ja, wat er foar my ornearre hat, dat fiert er út 
en sa is er noch folle mear fan doel. 
15 Dêrom bin ik bang foar him, 
as ik my dat yntink, wurd ik benaud foar him. 
16 God hat my mismoedich makke, 
de Almachtige hat my skrik oanjage. 
17 Mar it tsjuster hat my de mûle net snuorre, 
ek al kin ik him troch de neare nacht net sjen. 

24 
1 Wêrom wit de Almachtige wannear’t it tiid is om yn te gripen, 



mar hawwe lju dy’t fertroud mei him binne, nea sjoen dat soks bart? 
2 Der binne guon dy’t grinsstiennen ferpleatse, 
se weidzje in keppel fee dy’t se stellen hawwe. 
3 Se driuwe de ezel fan in wees fuort, 
se nimme de okse fan in widdo as ûnderpân. 
4 Se triuwe earmelju fan ’e wei, 
alle earmen yn it lân ferskûlje har. 
5 Krekt as wylde ezels yn ’e woestyn, 
binne dy derop doe útgien, 
op ’e siik nei iten – 
hja helje it iten foar har bern út ’e wyldernis. 
6 Hja rispje fan in fjild dat harres net is, 
en helje de wyngerd fan in kweadogger leech. 
7 Neaken bringe se de nacht troch, by krapte oan klean, 
se hawwe gjin tekken foar de kjeld. 
8 Fan ’e stjalprein yn ’e bergen wurde se dweiltrochwiet, 
se drukke har tsjin in rots, om’t se gjin skûlplak hawwe. 
9 Der binne minsken dy’t in wees fan it boarst skuorre 
en it bern fan earmelju as ûnderpân nimme. 
10 Sa rinne dy neaken om, by krapte oan klean, 
mei de honger yn ’e hals hawwe se skeaven tôge. 
11 Tusken de muorren fan ’e wyngerd parse se oalje, 
hja hawwe druven trape yn ’e bak, wylst se toarst hiene. 
12 Ut ’e stêd wei hearst it skriemen fan minsken yn deadsneed, 
ferwûne lju roppe om help, 
mar God slacht it ûnstjoer gjin acht. 

 
13 Sokke kweadoggers hearre by de lju dy’t tsjin it ljocht yn opstân komme, 
se hawwe gjin weet fan God syn wegen 
en binne net op syn paden bleaun. 
14 De moardner komt der moarns betiid ôf 
om earmelju te deadzjen – 
hy strúnt om as in dief yn ’e nacht. 
15 Immen dy’t mei in oar omslacht, wachtet de jûnsskimer ôf, 
om’t er tinkt: “Gjinien sjocht my dan”, 
en hy docht in masker foar. 
16 Se hawwe by tsjuster yn huzen ynbrutsen, 
deis krûpe se wei, 
se sjogge nea it deiljocht. 
17 De neare nacht is foar sok folk ommers as de moarn, 
se sjogge net op fan nachtlike ferskrikkingen. 
18 Krekt sokken binne ûnbestindich as skom op it wetter, 
har besit wurdt yn it lân ferflokt, 
gjinien slacht de wei nei har wyngerds yn. 



19 Sa’t drûchte en hjitte sniewetter ferdwine litte, 
krektsa docht it deaderyk mei lju dy’t ferkeard dien hawwe. 
20 Har eigen mem wol har net mear kenne, 
wjirms hawwe har oan har tegoede dien, 
net ien tinkt mear oan har, 
it ûnrjocht waard brutsen as in beam. 
21 Unfruchtbere froulju, dy’t gjin bern hawwe, hawwe se mishannele 
en widdowen diene se gjin goed. 
22 Se hawwe machtige lju mei har ynfloed oan ’e kant reage, 
se makken in boppeslach, mar wiene har libben net feilich. 
23 God jout sa’nien dan wol in feilich stee, dêr’t er hâld oan hat, 
mar it ûntgiet him net wat sokke lju útheve. 
24 It gie har in skoftke foar de wyn – doe wiene se der net mear. 
Se binne ûnderút gien en fertutearzje hielendal, 
se wurde as nôtieren ôfsnien. 
25 As dit net sa is, kin ien my dan foar liger útmeitsje 
en hawwe wolle dat myn wurden der net ta dogge?’ 

25 
Bildad syn tredde rede 

1 Doe naam Bildad, de Sûchyt, it wurd. Hy sei: 
 

2 ‘God hearsket en makket kjel, 
hy soarget foar frede yn syn hege himel. 
3 Kin immen syn troepen telle? 
Oer wa lit er syn ljocht net skine? 
4 Hoe kin in gewoan minske dan gelyk krije foar God oer? 
Hoe kin it bern fan in frou dan suver wêze? 
5 As neffens him sels de moanne net helder skynt 
en de stjerren net suver binne, 
6 hoefolleste minder sil in stjerling dat dan wêze, dy’t net mear as in wjirm is, 
in gewoan minske – mar in maits.’ 

26 
Job syn wjerwurd op Bildad syn tredde rede 

1 Doe antwurde Job: 
 

2 ‘Wat hast wer in baas help west foar immen sûnder ynfloed! 
Wat hast in earm dêr’t gjin krêft yn sit, stipe! 
3 Wat hast in goede ried jûn oan ien dy’t ynsjoch mist, 
en dyn ûnderfining wiidweidich út ’e doeken dien! 
4 Fan wa hast dy wiisheid? 



Seisto soks op eigen manneboet? 
 

5 De geasten trilje fan skrik 
ûnder de wetterstreamen en har bewenners. 
6 It deaderyk leit iepen en bleat foar God, 
de ôfgrûn is net ôfdutsen. 
7 Hy is it dy’t it noarden oer de gaos útspant 
en de ierde ophinget oan it neat. 
8 Hy is it dy’t wetterstreamen bondelet yn syn wolken 
sûnder dat in wolk ea skuort ûnder it gewicht. 
9 Hy is it dy’t it sicht op syn troan weinimt 
troch syn wolk dêroerhinne te sprieden. 
10 Hy hat de hoarizon om it wetter hinne lutsen, 
dêr’t ljocht en tsjuster inoar reitsje. 
11 De pylders fan ’e himel skodzje 
en binne ferbjustere, sa tjirget er om. 
12 Mei syn krêft hat er de see delbêde 
en troch syn feardigens it seemeunster ferplettere. 
13 Troch syn wyn is der gjin griltsje oan ’e loft, 
syn hân hat in rêde slang trochboarre. 
14 Ja, dit is noch mar in begjin fan syn dwaan, 
it is mar in flústerjen dat wy fan him hearre. 
Wa kin syn oerweldigjende krêft befetsje?’ 

27 
1 Job ferfolge syn pleit. Hy sei: 

 
2 ‘Sa wier as God libbet, dy’t my gjin rjocht dien hat, 
de Almachtige, dy’t my sa ferbittere hat, 
3 salang’t der noch libben yn my is 
en God syn azem my troch de noas streamt, 
4 sil der my gjin ferkeard wurd oer de lippen komme 
en gjin bedroch de tonge ûntkomme. 
5 Der is gjin sprake fan dat ik jimme gelyk jaan soe, 
oant myn dea bliuw ik ynteger. 
6 Ik bliuw derby, dat ik gelyk haw – ik lit myn ein net slûpe, 
der is gjin dei dêr’t ik my foar skamje moat. 
7 Mei it myn fijân as in kweadogger fergean, 
myn tsjinstanner as in ferkeardenien. 
8 Want wat hat ien dy’t fan God neat witte wol, te ferwachtsjen, 
wannear’t dy syn libben ôfbrekt 
en it opeasket? 
9 Sil God syn roppen om help hearre, 
as er yn ’e lytse loege sit? 



10 Sil er freugde by de Almachtige fine 
en God oanroppe wannear’t er mar wol? 
11 Ik sil jimme bybringe hoe’t God docht, 
want ik hâld my net stil oer wat de Almachtige yn ’t sin hat. 
12 As jimme dit allegearre sels sjoen hawwe, 
wêrom prate jimme dan troch as healwizen? 
13 Dit lit God in kweadogger takomme, 
dit is it lean dat tirannen fan ’e Almachtige krije. 

 
14 Al hat er in soad bern, dy stiet it swurd te wachtsjen, 
syn neiteam kriget net sêd. 
15 As se him al oerlibje, reitsje se troch in ferskriklike dea yn it grêf, 
en har widdowen sille net om har rouje. 
16 Al garret er sulver op as wie it stof 
en fergearret er klean as wie it liem, 
17 hy fergearret it wol, mar in rjochtfeardich minske klaait him dermei 
en in ûnskuldigenien ferpartet it sulver. 
18 It hûs dat er boud hat, is net mear as it húltsje fan in mot 
of as in hutte sa’t wachters dy meitsje. 
19 Ryk jout er him del, mar it is foar it lêst, 
as er wekker wurdt, is der neat mear oer. 
20 In floed fan ferskrikkingen komt op him ôf, 
in stoarmwyn hat him nachts meiskuord. 
21 De eastewyn tilt him op en fuort is er. 
Dy reaget him út it stee, 
22 stoart op him del en sparret him net, 
al docht er alle war om oan syn greep te ûntkommen. 
23 De lju wriuwe har yn ’e hannen, 
út syn wenplak wei fluitsje se him nei.’ 

28 
Oer de wiisheid 

1 ‘Der is in myn dêr’t sulver fûn wurdt 
en in plak dêr’t se goud suverje. 
2 Izer wurdt út losse grûn wûn 
en koper út erts smolten. 
3 Se betwinge it tsjuster 
en sa djip as se kinne, sykje se nei erts 
yn it roettsjuster. 
4 Se hawwe in skacht úthoud mei help fan frjemdlingen, 
dy’t dêr sûnder hâld foar de fuotten 
fier fan ’e minsken hongen en slingere hawwe. 

 



5 De ierde dêr’t it brea fan komt, 
is djip dêrûnder omwrotten as troch fjoer. 
6 Yn har stienlagen wurdt reade edelstien fûn, 
mei gouddieltsjes deryn. 
7 Gjin rôffûgel wit it paad dêrhinne, 
it skerpe each fan in gier hat it net sjoen. 
8 Grutske bisten binne dêr net del gien, 
der is gjin liuw lâns kommen. 
9 De minske hat dan wol yn fjoerstien kappe, 
hy hat bergen fan ’e foet ôf omwrotten. 
10 Yn ’e rotsen hat er gongen útkappe, 
dêr hat er alles fan wearde útpikt. 
11 Hy hat ûndergrûnske streamen ôfdamme 
en ferburgen saken oan it ljocht brocht. 
12 Mar wêr trefst de wiisheid oan 
en wêr fynst ynsjoch? 

 
13 Gjin minske wit de wei dêrhinne, 
trefst har net oan yn it lân fan ’e libbenen. 
14 De oseaan hat ferklearre: “Se is net yn my,” 
en de see hat sein: “Se is ek net by my.” 
15 Se is foar gjin goud te krijen 
en mei gjin sulver te beteljen. 
16 Se is kostberder as it goud út Ofyr, 
as de djoerste reade of blauwe edelstien. 
17 Goud of kristal komt har net benei, 
se is net te ruiljen foar guod fan kleare goud. 
18 Mei robyn of kristal is se net te fergelykjen, 
in bondel wiisheid is mear wurdich as koralen. 
19 Topaas út Nubië komt har net benei, 
se is kostberder as it suverste goud. 
20 Wêr komt de wiisheid dan wol wei 
en wêr fynst ynsjoch? 

 
21 Se is fier út it each fan al wat libbet 
en foar de fûgels yn ’e loft ferburgen. 
22 De ôfgrûn en de dea hawwe ferklearre: 
“Wy hawwe allinne praat oer har heard.” 
23 Mar God hat der ferstân fan, 
hy is it dy’t wit wêr’tst har fynst. 
24 Want hy sjocht oan ’e einen fan ’e ierde ta, 
oer alles ûnder de himel lit er syn each gean. 
25 Doe’t er de wyn krêft joech 
en de ôfmjitting fan ’e see fêststeld hie, 



26 doe’t er grinzen stelde oan ’e rein 
en in paad foar de tongerwolken makke, 
27 doe hat er har sjoen en har hifke – 
hy hat har op ’e fuotten set en har folslein bedjippe. 
28 En hy sei tsjin ’e minsken: 
“Untsach foar de HEAR – dat is dus wiisheid; 
it kwea mije – dat is ynsjoch.”’ 

29 
Ein fan Job syn rede 

1 Job ferfolge syn pleit. Hy sei: 
 

2 ‘Wie it mar as eartiids, 
as yn ’e tiid doe’t God noed foar my stie, 
3 doe’t er syn lampe oer my skine liet 
en ik yn syn ljocht troch it tsjuster gie. 
4 Wie ik noch mar yn ’e krêft fan myn libben, 
doe’t God myn húshâlding beskerme, 
5 doe’t de Almachtige it noch mei my hold 
en ik de bern om my hinne hie, 
6 doe’t myn paad soppe fan rjemme 
en oalje foar my út in rots brûsde. 
7 As ik derop út gie nei de stedspoarte 
om op it plein te sitten, 
8 dûkten jongelju wei, sa gau’t se my seagen, 
en kaam de âlderein oerein en bleau stean. 
9 Pommeranten holden op fan praten 
en leine de hân op ’e mûle. 
10 De stim fan lieders ferstomme, 
de tonge kleefde har oan it ferwulft. 

 
11 Elkenien dy’t my hearde, priizge my as in lokkich man, 
elkenien dy’t my seach, bearde oer my. 
12 Want ik rêd earmelju dy’t om help roppe, 
en de wees dy’t yn ’e steek litten is. 
13 Ik wurd seinige troch ien dy’t op stjerren leit, 
en ik fleurje de widdo op. 
14 Mei gerjochtichheid haw ik my klaaid en it stiet my goed, 
rjochtfeardigens is my in mantel en in tulbân. 
15 Eagen haw ik foar de bline west, 
fuotten foar de lamme. 
16 Ik bin wier in heit foar earmelju 
en ferdjipje my yn ’e rjochtsaak fan frjemdlingen. 



17 Ik bruts de kaken fan in kweadogger 
en skuorde him de proai tusken de tosken wei. 

 
18 Ik tocht: ik sil stjerre yn myn nêst 
en lang libje as in feniks, 
19 mei myn woartels útstutsen nei it wetter 
en nachts de dauwe op myn tûken. 
20 Ik sil myn goeie namme net ferlieze, 
de bôge yn myn hân bliuwt altyd spand. 
21 Minsken hawwe nei my harke en ôfwachte, 
se binne stil as ik ried jou. 
22 As ik sprutsen haw, komt der gjin wjerwurd op, 
hja litte myn wurden rêstich oer har hinne komme. 
23 Se sjogge nei my út as nei rein 
en drinke myn wurden as maitiidsrein. 
24 As ik har talaitsje, kinne se it suver net leauwe, 
myn omtinken wurdt op priis steld. 
25 Ik wiis har de wei en wenje as har lieder yn har fermidden, 
sa’t in kening by de troepen tahâldt, 
as ien dy’t treast jout oan lju mei slim fertriet. 

30 
1 Mar no hawwe lju dy’t jonger as my binne, my útgniisd, 
wylst ik it al nea goed fûn haw 
dat har heiten mei de hûnen op myn skiep pasten. 
2 Wat moat ik no mei sok folk, 
dat syn jeugdige krêft al ferlern hat? 
3 Troch krapte en honger oanein 
strope se it toarre lân ôf 
yn in nacht fol ûnheil en ferlittenheid, 
4 wylst se by de strûken it sâltkrûd derút lûke 
en woartels fan ’e brem ite. 
5 Se wurde út ’e mienskip fuortjage 
en neiraasd as wiene it dieven. 
6 Yn beekdellingen moatte se wenje, 
yn gatten yn ’e grûn en tusken de rotsen. 
7 Tusken de strûken foeterje se, 
ûnder de stikels krûpe se byinoar. 
8 It binne ûnferstannen, minsken sûnder oansjen, 
se binne it lân útreage. 

 
9 En no bespotte se my yn har lieten, 
se struie praatsjes oer my rûn. 
10 Se grize fan my en hawwe my mijd, 



se hawwe my sels yn it gesicht spuid. 
11 No’t God de skearline fan myn tinte losmakke en my fernedere hat, 
hawwe se har tsjin my oer net ynholden. 
12 Rjochts fan my bedriigje boeven my, 
se litte my stroffelje 
en fine wegen om my kapot te meitsjen. 
13 Se hawwe myn wei opbrutsen, 
helpe my yn ’t ûngelok 
en der is net ien dy’t har opkeart. 
14 Se komme deroan, as brûsden se troch in gapjende bres, 
se streame troch de fernielde muorre nei binnen. 
15 Ferskrikkingen binne oer my útstoart, 
myn goede namme wurdt as troch in wynpûst fuortreage 
en myn lok is as in wolk oerdreaun. 

 
16 En no rint de libbenskrêft út my wei, 
in tiid fan ellinde hat my yn ’e besnijing. 
17 Nachts jaget de pine my troch de bonken, 
de pine jout him net del. 
18 Mei geweld kriget er my by de klean beet, 
as de board fan myn mantel hat er my yn ’e hâldgreep. 
19 Hy hat my yn it slyk smiten, 
ik wie as stof en jiske. 
20 Ik rop jo om help, mar jo jouwe my gjin antwurd. 
Ik bin hjir stean gien, mar jo seagen allinne mar nei my. 
21 Jo feroarje yn in wredenien 
en slaan op my yn mei de folle fûst. 
22 Jo tille my op yn ’e wyn en blaze my fuort, 
jo litte my hinne en wer skodzje yn in stoarm. 
23 Ja, ik wit hieltyd al dat jo op myn dea oanstjoere, 
op it hûs dêr’t al wat libbet, gearkomt. 

 
24 Mar soe immen him tsjin ien yn need keare, 
as dy yn syn ûndergong om help ropt? 
25 Ik haw wier gûld om ien dy’t in minne tiid trochmakke, 
en begrutsjen mei earmelju hân. 
26 Doe’t ik lykwols op wat goeds hope, kaam it kwea, 
ik wachte op ljocht, mar der kaam poerswart tsjuster. 
27 Ik bin alhiel oerstjoer en kin net ta rêst komme, 
der is oars net as ellinde op my ôfkommen. 
28 Yn swarte klean rin ik om, de sinne skynt net, 
ik bin yn ’e gearkomste oereinkommen en rop om help. 
29 Ik lykje wol famylje fan ’e jakhals, 
in maat fan ’e strúsfûgels. 



30 It fel is my swart wurden en lit los, 
de lea is my gleon fan ’e koarts. 
31 Myn spyljen op ’e liere waard in rouklacht, 
de melody op myn fluit in kleisang. 

31 
1 Ik haw in ferbûn mei myn eagen sletten, 
dat ik sjoch sels net nei jonge froulju. 
2 Wat partet God yn ’e himel immen ta? 
Wat kin ien fan ’e Almachtige út ’e hichte ferwachtsje? 
3 Is it net ellinde foar in kweadogger 
en ûngelok foar wa’t ûnheil oanrjochtsje? 
4 Hy is it dochs dy’t myn libbenswannel achtslacht? 
Giet er elke stap dy’t ik set, net nei? 
5 Haw ik my mei bedroch ynlitten 
of wie ’k der gauris op út om de minsken te ferrifeljen? 
6 Hy moat my mar ris op in sekuere skealje ôfwage, 
dan sil er sjen dat ik sûnder lek of brek bin. 
7 As ik fan it rjochte paad bin, 
as myn hert te folle tajûn hat oan wat myn eagen seagen, 
as der in smet oan myn hannen kleeft, 
8 lit in oar dan mar opite, wat ik siedzje, 
en lit myn neiteam ferdylge wurde. 
9 As myn hert him nei in frou lokje litten hat 
en ik by de doar fan myn buorman loerd haw, 
10 dan moat myn frou mar foar in oar moal mealle 
en moatte oaren mar mei har sliepe. 
11 Want dat is in skande, 
in strafber fergryp. 
12 Dat is ommers in fjoer dat ien de ôfgrûn yn driuwt 
en alles wat ik opgarre haw, hielendal ferniele soe. 

 
13 As ik myn tsjinstfeint en tsjinstfaam harren rjocht ûntsis, 
wannear’t se spul mei my hawwe, 
14 wat kin ik begjinne, as God yn aksje komt 
en my ta ferantwurding ropt – wat kin ik dertsjinyn lizze? 
15 Hat hy dy’t my yn it memmeliif makke hat, harren net likegoed makke? 
Foarme net ien en deselde ús yn ’e memmeskurte? 
16 Jou ik earmelju net dêr’t se om freegje, 
of lit ik longerjende eagen fan in widdo ferkwine? 
17 Yt ik myn brochje allinne op 
sûnder in wees deryn meipartsje te litten? 
18 Nee, fan myn jonge jierren ôf is er by my opgroeid as by in heit 
en fan myn berte ôf stypje ik him. 



19 Sjoch ik dat ien fertutearzet troch krapte oan klean 
of hat in earme gjin tekken, 
20 dy sil my grif seinigje mei syn hiele hert, 
om’t er him mei de wol fan myn lammen waarmje kin. 
21 As ik tsjin in wees de fûst oprôle haw, 
om’t ik seach dat der yn ’e poarte byfal foar my wie, 
22 lit dan myn skouder út it lid falle 
en my de earm út it potsje brutsen wurde. 
23 Ja, it ûnheil dat God ôfroppe kin, makket my kjel, 
tsjin syn oermacht kin ik net op. 
24 As ik alles fan goud ferwachte hie 
en tsjin it fine goud sein hie: “Ik fertrou op dy”; 
25 as ik my bliid makke hie om’t myn fermogen sa grut is 
en ik eigenhannich safolle beskrept haw; 
26 as ik de sinne oansjoen hie, om’t er sa strielet, 
of de moanne, dy’t skitteret, 
27 wylst ik se stikem bewûndere 
en de hân yn adoraasje op myn mûle lei, 
28 soene dat ek strafbere fergripen west hawwe, 
om’t ik God yn ’e himel dan foarliigd hie. 

 
29 Bin ik bliid om de ûndergong fan wa’t my hatet, 
oeral om’t der ûnheil oer him kommen is? 
30 Nee, ik haw nea lije wollen dat ik ferkearde dingen sei 
troch mei in flok ien dea te winskjen. 
31 Hawwe myn húsgenoaten net sein: 
“Hy hat ús altyd sêd te iten jûn”? 
32 Nea hoecht in frjemdling nachts op strjitte te bliuwen, 
ik doch de doarren foar reizgers iepen. 
33 Haw ik ea lykas oare minsken myn oertrêdingen tadutsen 
troch myn skuld stil te hâlden, 
34 om’t ik benaud wie foar grutte opskuor 
en de ferachting fan famyljes my beskamje soe, 
dat ik my stil hold en de doar net útgie? 
35 Woe der no mar ien nei my harkje. 
Hjir is myn hantekening! De Almachtige moat my beskied jaan 
mei in skriuwen dat myn beskuldiger optekene hat! 
36 Ik sil it grif om ’e nekke drage, 
ik sil it my as in krâns om ’e holle bine. 
37 Ik sil myn hâlden en dragen foar him oer ferantwurdzje, 
as in foarst sil ik him yn ’e mjitte gean. 
38 As myn boulân fanwegen my om ferjilding ropt 
en syn fuorgen jammerje, 
39 as ik sûnder te beteljen fan syn opbringst iten haw 



en de bewurkers it libben soer makke haw, 
40 lit dan stikels opsjitte yn stee fan weet 
en túch yn stee fan koarn.’ 

 
Dêrmei hat Job him hielendal útpraat. 

32 
Elihû syn rede 

1 Doe holden dy trije manlju har fierder mar stil, om’t Job derby bleau dat er gelyk hie. 2 Mar 
de Bûzyt Elihû, soan fan Barachel, út ’e famylje fan Ram, waard lilk. Hy wie poer op Job, om’t dy 
miende dat er foar God oer yn syn rjocht stie. 3 Hy wie ek poer op syn trije freonen, om’t se gjin 
goede arguminten fûn hiene, mar Job dochs skuldich ferklearren. 4 Elihû hie him earst tsjin Job 
stilholden, om’t de oaren âlder wiene as him. 5 Mar doe’t er seach dat de trije manlju gjin 
wjerwurd hiene, waard er lilk. 6 Doe naam Elihû, de soan fan Barachel, de Bûzyt, it wurd. Hy sei: 
 

‘Iksels bin jong 
en jimme binne al op jierren. 
Dêrom haw ik my ôfsidich holden en skoarre ik dertsjinoan 
om jimme út te lizzen hoe’t ik it sjoch. 
7 Ik tocht altyd: de âlderein heart earst oan it wurd, 
in heech tal jierren stiet foar wiisheid. 
8 Mar it is de geast fan God yn in minske, 
de azem fan de Almachtige, dy’t ynsjoch jout. 
9 Der binne net in soad wize minsken 
en lju op jierren hawwe net altyd ferstân fan it rjocht. 
10 Dêrom sis ik: “Do moatst nei my harkje, 
lit my no ris útlizze hoe’t ik it sjoch.” 
11 Ja, ik haw wachte oant jimme útpraat wiene, 
ik hearde jimme ynsichten oan, 
wylst jimme sochten nei arguminten. 
12 Ik haw oandachtich nei jimme harke, 
mar wier, gjinien koe Job teplak sette, 
gjinien fan jimme koe syn wurden wjerlizze. 
13 En sis no net: “Wy binne ta it ynsjoch kommen 
dat God mei him ôfweve moat en net in minske.” 

 
14 Hy hat noch net tsjin my oan it wurd west, 
mar ik sil him net mei sokke ferhalen as dy fan jimme beskied jaan. 
15 Se binne fan ’e wize, se witte neat mear te sizzen, 
se prate mar wat. 
16 Ik haw wachte oant se neat mear seine 
en sûnder wjerwurd stiene. 
17 No sil iksels in wjerwurd jaan, 



no sil ik útlizze hoe’t ik it sjoch. 
18 Want ik rin oer fan wurden, 
ik popelje fan ûngeduld. 
19 Ja, yn my is it krekt as mei wyn dy’t net azemje kin, 
it sil der útbarste, as wie it út nije wynsekken. 
20 Ik moat prate, dat sil my romte jaan, 
ik moat no de mûle wol iepen dwaan om in wjerwurd te jaan. 
21 Ik sil net immens kant hâlde 
of immen nei de mûle prate. 
22 Want ik soe wier net witte hoe’tst immen nei de mûle praatst, 
oars soe myn Makker my ek wol handich weinimme. 

33 
1 Mar moatst no nei my harkje, Job, 
hear myn arguminten oan. 
2 Ja, ik doch de mûle iepen 
en haw no it wurd. 
3 Myn wurden binne oprjocht, 
ik sil earlik sizze hoe’t ik deroer tink. 
4 De geast fan God hat my makke, 
de azem fan ’e Almachtige jout my it libben. 
5 Asto kinst, moatst my wjerwurd jaan; 
meitsje dy klear foar de striid – stel dy te war. 
6 Sjoch, foar God oer binne do en ik gelikens, 
ik bin lykas dy út klaai foarme. 
7 Dêrom hoechst dy net te besauwen út bangens foar my, 
ik sil dy net ûnder druk sette. 

 
8 No hasto yn myn bywêzen sein – 
en ik hear it dy noch sizzen: 
9 “Ik bin grif suver en haw neat ferkeard dien, 
ik bin brânskjin, der kleeft gjin skuld oan my. 
10 Dochs fynt God grûn foar oanklachten tsjin my, 
hy hâldt my foar syn fijân. 
11 Hy set my de fuotten fêst yn it blok, 
hy hâldt my oeral yn ’e gaten.” 
12 Mar dêr bisto mis mei, sil ik dy sizze, 
want God is folle grutter as in minske. 
13 Wêrom bist dan mei him yn ’e pleit gien 
en seist: “Hy antwurdet net as ien it wurd ta him rjochtet”? 
14 God sprekt ommers wol op mear as ien wize, 
mar it wurdt net opmurken. 
15 Yn in dream of nachtlik fisjoen, 
as minsken yn in djippe sliep falle 



of op bêd lizze te slûgjen, 
16 iepenet er minsken de earen 
en printet er har in warskôging yn ’e holle, 
17 om ien fan ferkearde praktiken ôf te bringen 
en immens heechmoed wei te nimmen. 
18 Sa behoedet er ien foar it grêf, 
immens libben foar in gewelddiedige dea. 

 
19 Ien wurdt teplak set, as er mei pine op bêd leit 
en de lea him hieltyd sear docht. 
20 Dan griist er fan iten 
en hat gjin sin oan wat lekkers. 
21 Der bliuwt neat fan him oer, 
hy is fel en bonken, net om oan te sjen. 
22 It gie mei ien op it grêf oan, 
hy wie op stjerren nei dea. 
23 Mar as in ingel him dan bystie, 
in pleitbesoarger, ien út tûzen, 
dy’t in minske witte lit hoe’t jo rjocht dogge, 
24 en as dy him genedich wie en sei: 
“Jo moatte him befrije fan ’e gong nei it grêf, 
ik haw soenjild oantroffen.” 
25 Dan glânzge syn lea wer as doe’t er jong wie, 
en krige er de krêft fan syn jeugd werom. 
26 As er dan ta God bidde, hie dy it goed my him foar. 
Sa’nien ferskynde foar him mei joechei 
en God brocht it foar dy persoan yn it lyk. 
27 Hy sjongt it no yn it bywêzen fan elkenien út: 
“Ik haw ferkeard dien, ik haw it rjocht krom makke, 
mar hy hat it my net oanrekkene. 
28 Hy hat my rêden fan ’e gong nei it grêf, 
der skynt wer ljocht yn myn bestean.” 
29 Sjoch, dat docht God allegearre mei in minske 
oant twa, trije kear ta, 
30 om him fan it grêf werom te bringen 
en him te ferljochtsjen mei libbensljocht. 

 
31 Do moatst de kop derby hawwe, Job, en nei my harkje, 
do moatst dy stilhâlde, ík bin no oan it wurd! 
32 Ast wat te sizzen hast, dan moatst wjerwurd jaan – 
sprek dy út, want ik wol dy graach gelyk jaan. 
33 As dat net sa is, dan moatsto no nei my harkje, 
dan moatst dy stilhâlde, sadat ik dy wiisheid bybringe kin.’ 



34 
1 Elihû gie fierder. Hy sei: 

 
2 ‘Jimme, wize lju, moatte nei my harkje, 
jimme dy’t miene dat jimme it witte, moatte my no mar ris oanhearre. 
3 Want it ear hifket de wurden, 
sa’t de mûle it iten priuwt. 
4 Lit ús mei-inoar útmeitsje wat rjocht is, 
lit ús ûnderinoar beslisse wat goed is. 
5 Job hat ommers sein: “Ik stean yn myn rjocht, 
mar God hat myn rjocht oan ’e kant skood. 
6 Hoewol’t ik gelyk haw, wurd ik foar liger útmakke, 
in deadlike pylk hat my troffen, al haw ik neat ferkeard dien.” 
7 Wêr fynst sa’nien as Job, 
dy’t gekoanstekkerij as wetter drinkt, 
8 dy’t mei misdiedigers op en út is 
en omgiet mei kweadoggers? 
9 Hy hat ommers sein: “Men hat der neat oan 
om it tige mei God op te hawwen.” 
10 Dêrom, ferstannige minsken, moatte jimme nei my harkje: 
kwea past út noch yn by God, 
ûnrjocht heart net by de Almachtige. 
11 Elk kriget fan him ommers lean nei wurken, 
hy lit ien takomme al nei’t syn dwaan en litten is. 
12 Nee, wier, God docht neat ferkeards, 
de Almachtige ferdraait it rjocht net. 
13 Wa hat de ierde oan him tafertroud? 
Wa hat de hiele wrâld ûnder syn befel steld? 
14 As er allinne mar om himsels tinke soe 
en syn libbensgeast en azem foar himsels hâldt, 
15 soe alles dat libbet, omkomme 
en soe in minske wer ta stof wurde. 

 
16 Ast ferstannich bist, harkest hjirnei, 
hear myn ferhaal dochs oan! 
17 Soe ien dy’t neat ophat mei it rjocht, bestjoere? 
Of wolsto de folslein rjochtfeardige feroardielje, 
18 dy’t tsjin in kening sizze kin: “Do bist in smjunt”, 
en: “Do bist in kweadogger” tsjin foarname lju, 
19 dy’t it net mei lieders holden hat 
en hege lju net foarlutsen hat by de lytse man, 
om’t se allegearre allyk it wurk fan syn hannen binne? 
20 Hommels stjerre se, midden yn ’e nacht, 



guon wurde opskrille en reitsje wei, 
machtige lju wurde sûnder muoite oan ’e kant skood. 
21 Want God hâldt it dwaan en litten fan ien yn ’e gaten, 
hy sjocht elke stap dy’t se sette. 
22 Der is gjin roetswart tsjuster 
dêr’t misdiedigers har yn ferskûlje kinne. 
23 Yndied, hy stelt foar immen net in tiid fêst 
om mei God yn ’e pleit te gean. 
24 Hy rûget machtige lju út sûnder ûndersyk te dwaan – 
hy stelde oaren oan foar har yn ’t plak. 
25 Wier, hy hat troch wat se útheve, 
hy hellet har yn ’e nacht ûnderút, dat se fermoarzele wurde. 
26 Hy hat guon fan ’e kweadoggers delslein 
yn it bywêzen fan omstanners, 
27 om’t se him net folge 
en syn wegen net achtslein hawwe. 
28 Troch har tadwaan roppe earmelju nei him om help 
en heart er de needrop fan lju dy’t yn ’e knipe sitte. 
29 Mar as er him stilhâldt, wa kin him dêrop oansprekke? 
As er him ferskûlet, wa kin him dan sjen? 
Dochs hearsket er oer folken en minsken, 
30 sadat de goddeleazen it net foar it sizzen krije 
en in folk net yn ’e fûke rint. 

 
31 As ien no tsjin God sein hat: 
“Se hawwe my foarliigd, ik sil net mear ferkeard dwaan. 
32 Bring my dochs by wat ik net ynsjoch. 
As ik al in misse set dien haw, sil ik it net wer dwaan.” 
33 Fynsto dan dat God it him ferjilde moat, 
omdatsto it net goed fûn hast? 
Ja, do, net ik, moatst der no al út wêze, 
moatst ús fertelle hoe’tsto it sjochst. 
34 Ferstannige lju sizze it my 
en elk wiis persoan dy’t my heart: 
35 “Job sprekt sûnder kennis fan saken, 
syn ferhaal tsjûget net fan ynsjoch. 
36 Minsken noch oan ta, Job moat yngeand hifke wurde, 
want hy praat as in kweadogger. 
37 Ja, hy docht hieltyd op ’e nij misse setten, 
hy is opstannich dêr’t wy by binne 
en hat in grut wurd tsjin God.”’ 

35 
1 Elihû gie fierder. Hy sei: 



 
2 ‘Miendesto dat it yn oarder wie 
datst seist: “Ik stean foar God oer yn myn rjocht”? 
3 Want do seist: “Wat jout it jo 
en wat haw ik der sels oan, as ik neat ferkeard doch?” 
4 Ik sil dy dêrop antwurdzje 
en dy freonen fan dy. 
5 No moatst ris hiel goed nei de himel sjen 
en de wolken yn dy opnimme: dêrby ferlike stelst neat foar. 
6 Asto ris bûten de stringen stapt hast, wat soest him dêrmei oandwaan? 
As dyn oertrêdingen har opsteapelje, soe it him deare? 
7 Asto al goed dien hast, wat soest him dêrmei jaan 
of hokker geskink soe er dêrmei fan dy krije? 
8 Nee, lju as dysels hawwe te lijen fan dyn ferkeardens, 
oare minsken hawwe baat by dyn rjochtfeardigens. 

 
9 Guon raze it út, om’t se fan alle kanten ûnderdrukt wurde, 
se roppe om help fanwegen it geweld fan machtige lju. 
10 Mar net ien seit: “Wêr is God, myn Makker, 
dy’t lieten jout yn ’e nacht, 
11 dy’t ús mear bybringt as de bisten op ’e ierde 
en ús mear ynsjoch jout as de fûgels yn ’e loft?” 
12 Dêr steane se te razen, mar hy lit neat fan him hearre 
fanwegen de arrogânsje fan dy kweadoggers. 
13 God heart net nei leech gerop, 
de Almachtige slacht it net acht. 
14 Lit stean, asto seist datst him net gewaarwurdst. 
De saak leit by him – do moatst op him wachtsje. 
15 Mar no’t er syn lilkens net sjen litten hat 
en hy net te folle fan in oertrêding witte wol, 
16 komme der Job holle wurden út ’e mûle, 
hy praat oan ien stik wei sûnder ynsjoch.’ 

36 
1 Elihû ferfolge: 

 
2 ‘Moatst noch efkes geduld dwaan mei my, dan sil ik dy sjen litte 
dat der mear foar God te sizzen is. 
3 Ik helje myn kunde fan fierren 
om myn Makker rjocht te dwaan. 
4 Want wier, ik fertel gjin leagens, 
hast te krijen mei in tige kundich man. 

 
5 Sjoch, God is machtich, mar hy skriuwt ien net samar ôf, 



machtich is er yn djipgeand ynsjoch. 
6 Hy lit in kweadogger net yn libben, 
mar jout earmelju dêr’t se rjocht op hawwe. 
7 Hy ferliest rjochtfeardigen net út it each. 
Sokken lit er foar altyd mei keningen op ’e troan sitte – 
se binne heech yn oansjen. 
8 Mar wurden guon yn boeien fêstholden, 
reitsje se yn de ellinde fertize, 
9 dan docht er dat om har har dieden en oertrêdingen foar te hâlden, 
om’t se arrogant binne. 
10 Hy iepenet har de earen om se teplak te setten 
en seit dat se it kwea de rêch takeare moatte. 
11 As sokken hearre en him tsjinje, 
dan giet it al har libben bêst mei har 
en libje se noch jierren mei wille. 
12 Hearre se net, 
dan reitsje se wei troch geweld 
en stjerre sûnder ynsjoch. 

 
13 Dy’t folslein fan God los binne, kropje har lilkens op, 
se roppe net om help, as er har fêstbûn hat. 
14 Har libben komt al jong ta in ein, 
se hâlde ta yn it fermidden fan timpelprostituees. 
15 Mar hy rêdt earmelju troch har lijen, 
troch de ferdrukking set er har de earen iepen. 
16 Sa lokket er dy ek út de greep fan it gefaar fuort, 
nei in plak dêr’tst frij bist fan eangst 
en dyn tafel oerladen is mei it bêste iten. 
17 Mar do tinkst allinne mar oan de feroardieling fan in kweadogger, 
oardiel en rjocht hawwe dy yn ’e macht. 
18 Ja, dyn lilkens moat dy net ta omkeapjen oansette 
en mânsk losjild moat dy net ferliede. 
19 Soe in rop om help dy net út ’e need helpe, 
troch alles op alles te setten? 
20 Longerje dochs net nei de nacht, 
dêr’t folken út har stee wei yn opdreaun wurde. 
21 Hoedzje dy datst net nei de kant fan it kwea oerhingest, 
want dêrom bist no krekt mei lijen hifke. 

 
22 Sjoch, God is ferheven yn macht, 
wa ûnderrjochtet lykas him? 
23 Wa hat him ea foar syn hâlden en dragen ta ferantwurding roppen 
en tsjin him sein: “Jo hawwe kwea dien”? 
24 Tink derom datsto syn dwaan priizgest, 



dêr’t minsken wakker fan songen hawwe. 
25 De hiele wrâld hat syn dwaan sjoen, 
minsken wurde it fan fierren gewaar. 
26 Sjoch, God is ferheven, wy kinne der net by, 
it tal fan syn jierren is net nei te gean. 
27 Hy hellet ommers wetterdrippen omheech 
en lit se as rein út syn reinwolken falle, 
28 dat komt del út ’e wolken 
en falt oerfloedich op ’e minsken. 
29 Ja, wa begrypt hoe’t in wolk him útwreidet 
of tonger yn syn wente bolderet? 
30 Sjoch, hy lit syn ljocht dêroer flitse, 
dat sels de boaiem fan ’e see ljochtet op. 
31 Sa oardielet er oer folken, 
sa soarget er foar iten yn oerfloed. 
32 Hy hat de hannen fol mei wjerljocht 
en rjochtet op dy’t er der mar mei reitsje wol. 
33 Troch tongerslaggen lit er fan him hearre, 
ek it fee fielt dat syn lilkens deroankomt. 

37 
1 Ja, it hert bûnzet my derfan 
en is op ’e rin. 
2 Jimme moatte goed harkje nei it bolderjen fan syn stim, 
nei it gromjen út syn mûle. 
3 Oeral ûnder de himel lit er it hearre, 
hy lit it wjerljochtsje oan de úteinen fan ’e ierde ta. 
4 Dêr efteroan dreunt in lûd, 
hy bolderet mei syn machtige stim, 
hy hâldt him net yn, 
want syn stim moat heard wurde. 
5 God bringt mei syn bolderjende stim wûnderdieden ta stân, 
hy docht grutte dingen, dêr’t wy gjin weet fan hawwe. 
6 Tsjin ’e snie seit er ommers: “Moatst no op ’e ierde falle,” 
en tsjin de stjalprein: “Lit it reine dat it eazet.” 
7 Hy bynt elkenien de hannen, 
dat alle minsken weet hawwe fan wat er docht. 
8 De wylde bisten geane nei har hoalen, 
se jouwe har del yn har skûlplakken. 
9 It begjint te stoarmjen 
en noardewyn bringt kjeld. 
10 Ut God syn azem komt iis fuort – 
wetterflakten befrieze. 
11 Hy makket swarte wolken swier mei focht, 



it wjerljochtet rûnom yn ’e loft. 
12 Dy wolken stowe alle kanten út op syn oanwizingen, 
om te dwaan wat hy hjit 
rûnom op ierde. 
13 As straf foar it lân 
of as blyk fan freonskip lit er se komme. 

 
14 Moatst hjirnei harkje, Job, 
nim de tiid om God syn wûnderbaarlike dieden te begripen. 
15 Witsto hoe’t God de wolken skikt 
en it dêrút wjerljochtsje lit? 
16 Witsto hoe’t wolken driuwe, 
wisto fan de wûnders fan him dy’t oer alle kanten kundich is? 
17 As dyn klean hjit binne, 
om’t der in skoft lang in sudewyn oer it lân waait, 
18 dan moatsto mei him mar ris in himelferwulft foar de wolken meitsje, 
sa sterk as in spegel fan metaal. 
19 Moatst ús mar ris fertelle wat wy tsjin him sizze moatte; 
wy hawwe neat yn te bringen, om’t wy yn it tsjuster tahâlde. 
20 Wurdt it him sein, as ik it wurd ta him rjochtsje? 
Berikt him wat ien sein hat? 
21 Soms sjogge jo de sinne net 
om’t dy efter de wolken skynt, 
mar dan stekt de wyn op en faget de loft skjin. 
22 Ut it noarden komt in gouden glâns, 
om God hinne is in ferbjusterjende pracht. 
23 De Almachtige sels kinne wy net sjen, 
ferheven is er yn macht en rjochtfeardigens, 
hy dy’t gerjochtichheid heech hâldt, ferdraait dy net. 
24 Dêrom hawwe minsken ûntsach foar him, 
hy taalt net nei de tûkste tinkers.’ 

38 
God syn antwurd oan Job 

1 Doe antwurde de HEAR Job út de stoarm wei: 
 

2 ‘Wa is dat, dy’t it belied fertsjusteret 
mei redenaasjes sûnder ynsjoch? 
3 Moatst dy wapenje as in keardel, 
ik sil dy fragen stelle en do moatst my beskied jaan. 

 
4 Wêr wiesto, doe’t ik de fûneminten fan ’e ierde lei? 
Fertel it, ast der safolle ferstân fan hast! 



5 Wa hat de ôfmjittingen dêrfan fêststeld? Do witst it ommers. 
Of wa hat dêr it mjitsnoer oer útspand? 
6 Wêr binne de fuotstikken dêrfan op dellitten 
of wa hat de hoekstien dêrfan lein, 
7 wylst de moarnsstjerren mei-inoar optein songen 
en alle himelbewenners jubelen? 
8 Wa sleat de see mei doarren ôf, 
doe’t dy brûzend út ’e memmeskurte kaam? 
9 Doe’t ik him it wolketek as klean joech 
en mei tsjustere loften bewuolle, 
10 doe’t ik him myn grinzen oplei, 
skoattel en doarren oanbrocht, 
11 en sei: “Safier meist komme en net fierder, 
dit is de grins foar dyn hege weagen.” 
12 Hasto ea de nije moarn ûntbean, 
de moarnsdage syn plak wiisd, 
13 om de úteinen fan ’e ierde te gripen 
en kweadoggers derôf te skodzjen? 
14 De ierde feroaret lykas klaai ûnder in segel 
en har uterlik kriget kleur as in kleed. 
15 Kweadoggers wurdt it ljocht ôfnommen 
en de heech opstutsen earm brutsen. 

 
16 Hasto by de boarnen fan ’e see west 
en yn ’e ûntagonklike djipte fan ’e oseaan omswalke? 
17 Hat ien dy de poarten fan ’e dea sjen litten 
of sjochsto de poarten fan it djipste tsjuster? 
18 Begrypsto wat der rûnom op ’e ierde geande is? 
Fertel it, ast dat allegearre witst! 
19 Wêr is dan de wei nei dêr’t it ljocht huzet? 
Wêr hat it tsjuster syn plak? 
20 Do bringst it ommers thús 
en witst it paad nei syn hûs. 
21 Do witst dat omdatst eartiids berne waardst, 
bist no al in man op jierren! 
22 Hasto yn ’e pakhuzen fan ’e snie west 
of de pakhuzen fan ’e hagel sjoen, 
23 dy’t ik bewarre haw foar minne tiden, 
foar as der striid en oarloch is? 
24 Hoe komst op it plak dêr’t it ljocht omparte wurdt 
en de eastewyn oer de ierde útwaait? 
25 Wa hat in goate foar de stjalprein groeven 
en in wei foar de tongerbui, 
26 om it op ûnbewenne lân reine te litten, 



op woestyn dêr’t gjin minske is, 
27 om klearebare woestenij te sêdzjen 
en út drûge grûn jong gers sprute te litten? 

 
28 Hat de rein in heit? 
Wa hat de daudrippen fuortbrocht? 
29 Ut wa har skurte is it iis kommen? 
Wa is de mem fan ’e himelske ryp? 
30 It wetter feroaret foar it each yn stien, 
de boppelaach fan ’e djippe see befriest. 
31 Kinsto de Plejaden oan bannen lizze 
of de boeien fan Orion losmeitsje? 
32 Kinsto de diereriem op ’e tiid skine litte 
en de Grutte Bear mei syn jongen it paad wize? 
33 Kensto de wetten fan ’e himel, 
litsto syn ynfloed op ’e ierde jilde? 
34 Kinsto wolken opdracht jaan 
om in stjalprein oer dy komme te litten? 
35 Kinsto wjerljochtflitsen op ’en paad stjoere 
en sille se tsjin dy sizze: “Wy binne der klear foar”? 
36 Wa hat de ibis wiisheid jûn 
of de hoanne ynsjoch? 
37 Wa ferspriedt fakkundich de wolken 
en kantelet de himelske wetterkrûken, 
38 wannear’t it stof kluten foarmet, 
dy’t oaninoar klieme? 

 
39 Jagesto foar in liuwinne op proai 
en stillesto de honger fan jonge liuwen, 
40 as se weidûkt sitte yn har hoalen 
of har beskûl hâlde yn beamkeguod? 
41 Wa besoarget in raven syn bút, 
as syn jongen God om help roppe, 
wylst se waggelje troch in tekoart oan iten? 

39 
1 Witsto wannear’t berchgeiten lamje? 
Hâldsto it kealjen fan ’e reeën yn it each? 
2 Do telst dochs de moannen dy’t se drage, 
en silst grif witte wannear’t se jongen krije, 
3 as se har krom jouwe om te kealjen 
en it keal útdriuwe. 
4 Har jongen wurde sterk en groeie op yn it iepen fjild. 
As se ienkear fuortgien binne, komme se net werom. 



5 Wa hat de wylde ezel syn frijheid jûn? 
Wa hat de boeien fan ’e hynste-ezel losmakke? 
6 Ik haw him wenje litten yn ’e wyldernis, 
it sâlte lân is syn thús. 
7 Hy laket om de rûzige drokte fan ’e stêd, 
it geraas fan ’e driuwer heart er net. 
8 Hy strúnt de bergen ôf om te weidzjen 
en siket elk grien sprútsje op. 
9 Soe in wylde bolle dy tsjinje wolle 
of oernachtsje by dyn fuorbak? 
10 Kinsto in wylde bolle mei de leie yn ’e fuorgen hâlde 
en sil er efter dy oan de dellingen eidzje? 
11 Hasto fidúsje yn him om’t er sa sterk is, 
en kinsto it swiere wurk oan him oerlitte? 
12 Bisto der wis fan dat er ynhellet watst siedde hast, 
en it op ’e terskflier byinoar bringt? 

 
13 De wjukken fan in strúsfûgel binne moai, 
mar mei syn slachpinnen en fearren is er noch gjin earrebarre. 
14 Hy lit ommers de aaien op ’e grûn lizze 
om yn it stof waarm te wurden, 
15 mar ferjit dat in foet se stikken traapje kin 
en wylde bisten se faaks ferwâdzje. 
16 Hy is hurd foar syn jongen, as wiene ’t sines net – 
hy is net bang dat er alle war om ’e nocht docht. 
17 Want God hat him it ynsjoch ûntholden 
en gjin wiisheid taparte. 
18 Mar sa gau’t er oereinkomt en fuortstoot, 
laket er om it hynder en syn berider. 
19 Jousto it hynder syn krêft? 
Beklaaisto syn hals mei moanjes? 
20 Litsto him opspringe lykas in sprinkhoanne, 
wylst syn ymposante snuven jin kjel makket? 
21 Hy skrabbet de grûn, grutsk op syn krêft, 
en giet de striid temjitte. 
22 Hy laket om gefaar en is dryst, 
hy giet net op ’e rin foar it swurd. 
23 By him del rattelet in koker mei pylken, 
in flitsende spear en in lâns. 
24 Wyld stampend wrot er de grûn om, 
hy is net te hâlden, as de hoarn klinkt. 
25 Elke kear as de hoarn klinkt, ropt er: ‘Aaah!’ – 
fan fierrens rûkt er de striid, 
it tjirgjen fan oanfierders, it geraas. 



 
26 Is it troch dyn ynsjoch dat in hauk opfljocht 
en syn wjukken útslacht de kant fan it suden op? 
27 Is it op dyn befel dat in gier de loft yn giet 
en heechop syn nêst bout? 
28 Op in rots wennet er, 
hy oernachtet yn syn bolwurk op in rotspunt. 
29 Dêrwei speurt er hieltyd nei iten, 
syn eagen loere oant yn ’e fierste fierte. 
30 Syn jongen slobberje bloed, 
dêr’t guon lizze dy’t fallen binne yn ’e striid, dêr is hy ek.’ 

40 
1 En de HEAR ferfolge tsjin Job: 

 
2 ‘Wol de oankleier mei de Almachtige pleitsje? 
Hy dy’t God teplakset, moat mar ris wjerwurd jaan!’ 

 
3 Doe antwurde Job de HEAR: 

 
4 ‘Sjoch, ik bin mar lyts. Wat kin ik jo dêrop weromsizze? 
Myn hân haw ik my op ’e mûle lein. 
5 Ienkear haw ik sprutsen, mar ik nim net wer it wurd, 
twa kear sels, mar ik sis no neat mear.’ 

 
6 Doe antwurde de HEAR Job út de stoarm wei: 

 
7 ‘Moatst dy wapenje as in keardel, 
ik sil dy fragen stelle en do moatst my beskied jaan. 
8 Wolsto wier myn rjocht ûngedien meitsje? 
Feroardielesto my om dysels mar yn it lyk te stellen? 
9 Hasto in sterke earm lykas God? 
Kinsto bolderje mei in stim as hy hat? 
10 Toai dy dan mei majesteit en weardichheid, 
klaai dy mei gloarje en pracht! 
11 Stoart dyn poere lilkens út, 
sjoch út nei elk dy’t it heech yn ’e kop hat, en lit him stroffelje! 
12 Sjoch út nei elk dy’t it heech yn ’e kop hat, meitsje him nederich, 
en fertraapje kweadoggers dêr’t se steane! 
13 Stopje har allegearre wei ûnder it stof, 
slút har op yn it grêf! 
14 Dan sil ek ik dy priizgje, 
om’t dyn rjochterhân dy rêding bringt. 

 
15 Sjoch dochs de Behemot, 



dy’t ik lykas dy makke haw, 
hy fret gers krekt as in ko. 
16 Wat in krêft hat er yn ’e heupen 
en wat binne syn bûkspieren sterk! 
17 Hy kin de sturt útstekke as in sederbeam, 
de pezen yn syn bil yn bondels spanne. 
18 Syn bonken binne as brûnzen buizen, 
syn ribben as izeren stêven. 
19 Dit is in masterstik fan God syn dwaan, 
allinne syn Makker kin dêr it swurd tsjin lûke. 
20 Ja, de bergen foarsjogge him fan iten, 
dêr’t alle wylde bisten wille hawwe. 
21 Under de lotussen jout er him del, 
ferskûle tusken it reid yn ’t moeras. 
22 De lotussen jouwe him skaad, 
wetterwylgen steane deromhinne. 
23 As de rivier mei geweld opset, is er net bang, 
hy bliuwt kalm, al brûst de Jordaan him oan ’e bek ta. 
24 Kin men him by de kop beetkrije 
of in ring troch de noas helje? 

 
25 Kinsto de Leviatan mei in heak oplûke 
en him in strop om ’e tonge bine? 
26 Kinsto him in reid troch de noas stekke 
en in stikel troch de kaak boarje? 
27 Sil er dy bidde en smeekje? 
Of sil er moai mei dy omprate? 
28 Sil er it mei dy op in akkoartsje smite, 
datst him tenei as feint yn tsjinst nimme meist? 
29 Kinsto mei him omboartsje as mei in fûgeltsje 
en him oan ’e line lizze foar dyn famkes? 
30 Sille maten him ferhannelje 
en ûnder keaplju ompartsje? 
31 Kinsto him de hûd folsette mei pylken 
en de kop mei fiskersharpoenen? 
32 Moatst mar ris in hân nei him útstekke. 
Tink ris hoe mâl oft it gean soe – dan dochst it net wer. 

41 
1 Ien dy’t mient him de baas te wêzen, makket in misse rekken. 
By it sjen allinne al wurdt it immen te mânsk. 
2 Gjinien is sa domdryst, dat er him narje doart, 
wa mient dan dat er tsjin my oer stânhâlde sil? 
3 Soe ik ien dy’t my útdage hat, hiel litte? 



Perfoarst net, wêr’t ûnder de himel dy ek is. 
 

4 Ik sil my net stilhâlde oer syn lea, 
syn geweldige krêft en ymposante bou. 
5 Wa hat him ea de hûd ôfstrûpt 
of kin him troch it dûbeld pânser boarje? 
6 Wa hat him ea de bek iependien? 
Syn tosken jeie de skrik deryn. 
7 Syn rêch bestiet út rigen skylden, 
dy’t nau om him hinne fersegele binne. 
8 Se slute stiif opinoar oan, 
der komt gjin suchtsje lucht by troch. 
9 It iene kleeft oan it oare, 
se gripe yninoar en binne ûnskiedber. 

 
10 As er prúst, flitst der ljocht, 
syn eagen fonkelje as it moarnsread. 
11 Wjerljochtflitsen fleane him ta de bek út, 
de fonken spatte alle kanten út. 
12 It rikket him út ’e noasgatten, 
as by in wazemjende en siedende pot. 
13 Syn azem set koalen yn ’e brân, 
in flam slacht him ta de bek út. 
14 Syn nekke set op fan krêft, 
syn foarkommen is yslik. 
15 Syn fleiskwabben sitte stiif oaninoar, 
se sittte him suver om ’e lea getten, ûnwrikber. 
16 Syn boarst is hurd as in rots 
en hurd as de ûnderste mûnestien. 
17 As er oerein komt, wurde helden benaud, 
om net ferplettere te wurden, jouwe se har ôf. 

 
18 Rekket in swurd him, it kriget gjin hâld, 
in spear, slingerstien of pylk likemin. 
19 Izer is as strie foar him, 
brûns as fermôge hout. 
20 In skot mei de bôge kin him net ferjeie, 
slingerstiennen feroarje foar him yn strie. 
21 In kneppel is foar him krekt strie 
en hy laket om it ratteljen fan in spear. 
22 It ûnderliif sit him fol mei skerpe potdiggels, 
hy makket spoaren yn ’e modder krekt as in terskslide. 
23 Hy lit de oseaan siede as in tsjettel, 
hy riert it wetter as salve yn in pot. 



24 Hy lit in spoar fan ljocht efter, 
men soe de see suver foar sulverwyt hier hâlde. 
25 Op ierde hat er syn gelikens net, 
hy is in skepsel sûnder eangst. 
26 Op alles wat heech is, sjocht er del, 
hy is kening fan alle grutske bisten.’ 

42 
Job syn wjerwurd op God syn rede 

1 Doe antwurde Job de HEAR: 
 

2 ‘Ik wit dat foar jo alles te dwaan is 
en gjinien fan jo foarnimmens keard wurde kin. 
3 Jo fregen: “Wa is dat dy’t it belied negearret 
troch in tekoart oan ynsjoch?”* 
Wier, ik haw oan it wurd west sûnder der doel oer te hawwen, 
oer saken dy’t foar my te wûnderlik binne om te befetsjen. 
4 “Moatst harkje,” seine jo, “no’t ik wat sizze wol, 
ik sil dy fragen stelle en do moatst my beskied jaan.”* 
5 Mei myn earen hie ik jo wol heard, 
mar no haw ik jo mei eigen eagen sjoen. 
6 Dêrom set ik net troch en jou ik ta 
dat ik stof en jiske bin.’ 

Epilooch 
7 Nei’t de HEAR Job sa tasprutsen hie, sei er tsjin Elifaz, de Temanyt: ‘Ik bin poerlilk op dy en 

dyn twa freonen, om’t jimme net op goede wize oer my praat hawwe, lykas myn tsjinstfeint Job 
dat al die. 8 Jimme moatte no sân bollen en sân rammen helje, nei myn tsjinstfeint Job ta gean 
en dêr foar jimme sels in brânoffer bringe. Lit myn tsjinstfeint Job foar jimme bidde. Want ik 
haw it goed mei him foar, dat ik sil jimme net te skande sette, ek al hawwe jimme net op goede 
wize oer my praat en myn tsjinstfeint Job al.’ 9 Doe diene de Temanyt Elifaz, de Sȗchyt Bildad en 
de Naämatyt Sofar lykas God de HEAR sein hie en de HEAR hie it goed mei Job foar. 10 Wylst Job 
foar syn freonen bidde, brocht de Hear in kear yn syn libbensrin en hy joech him dûbeld fan alles 
wat er earder hie. 

11 Al syn bruorren en susters en al syn kunde kamen by him. Hja ieten mei him yn syn hûs, 
toanden har meilibjen en treasten him, om’t de HEAR safolle ûnheil oer him útstoart hie. Elk 
joech him in jildstik en in gouden ring. 12 De Hear hat Job yn syn lettere bestean noch mear 
seinige as earst. Hy krige fjirtjintûzen skiep, seistûzen kamielen, tûzen span kofee en tûzen 
ezelinnen. 13 Ek krige er sân soannen en trije dochters. 14 De earste dochter neamde er Jemima, 
de twadde Kezia en de tredde Kêren-Happûch. 15 Yn it hiele lân wiene gjin kreazere froulju te 

 
 *(42:3) Job 38:2; 40:8 
 *(42:4) Job 38:3; 40:7 



finen as de dochters fan Job; en har heit liet har ervje mei har bruorren. 16 Job libbe doe noch 
hûndertfjirtich jier en hy seach syn bern en bernsbern oant de fjirde generaasje. 17 Heech op 
jierren stoar Job nei in ryk libben. 


